
XEBATA SÊMEHÎ YA BUROYA KURDÎ

Ji Îlon heta Teşrîn 2004

HEVOTINA WELATVANIYÊ

16 Îlon 2004 : Rappora Encumena Ewropî li dijî Nijadparêziyê ya Konseya Ewropa (ECRI) li ser Tirkiyê

François Sant’Angelo, huqûqzan li Navenda Wekheviya Bextan û Têkoşîna li dijî Nijarparêziyê, seredana xwe bo Tirkiyê ji 3 heta 7 Gulan 2004, di çarçeva şandeyeke Encumena Ewropî ya li dijî Nijarparêziyê ya Konseya Ewropa (ECRI) de, û kurteya rappora vê şandeyê gotin. Şande rastand ku Tirkiyê jimareke girîng ji rêformên zagona bingehî û yên huqûqî pêk anî, lê ku ji bo bicîanîna wan hîn gelek tişt divê bên kirin. 

Eger em werin Kurdan, kesên ku di dema şerrê PKKê de cîhil bûn tu alîkariyeke civakî ne stend : “Îro, piraniya wan di xizaniyê (feqîrî) de dijîn, û ev yek pirsên saxiyê û yên derman û perwerdekirina zarokan derdixîne, ji bo ku perê dê û bavan nîn e ku zarokên xwe bişînin dibistanê …”. Jimareke gelek piçûk vegeriya gund û hebûnên (mulk) xwe. Astengên vegerê hîn jî gelek in : “Di hin rewşan de, desthilata idarî vegerê bi mercê (şert) imzakirina belgeyeke ku tê de xelk divê ku imza bike  ku  tawîzan naxwaze ji bo ku sedema çûna wan PKK, ne desthilat, bû girîdide…”. “ECRI bi endîşeyeke mezin hîn bû ku di hin rewşan de gundiyên ku xwest ku hebûnên xwe ji nuh de bistînin ji aliyê dergevanên çekdar hatin kuştin”. 

Di warê azadiya ravekirin (axaftin û nivîsîn), civîn û xwepêkanînê de, rappor dirastîne ku li gel guhertinên zagona bingehî û huqûqî, ev azadî di pratîkê de ne hergav tên dayîn. “Hin xwendekar hatin ragirtin yan ji zanîngehê avêtin ji bo ku wan daxwaznameyek imza kir yan ji bo hînkirina zimanê kurdî li zanîngehê xwe pêşan da. Hin kes ji bo ku li malê guhdariya muzîka kurdî kiriye hatin mehkûm kirin …”. 

Ji bo azadiya xwepêkanînê, “ECRI dirastîne ku qedexekirina partiyên ku berjewendiyên (menfeet) civata kurdî nimînende (temsîl) dikin dajo (dewam dike), li gel ku Dadgeha Ewropî ya Mafên Mirov pirîcar Dewlet ji bo pelixandina azadiya xwepêkanînê di vî warî de mehkûm kir …”. 

26 Teşrîn 2004 : Doza partiya nijarparêz Vlaams Blok

François Sant’Angelo ji me re doza (da’wa) partiya nijarparêz a beljîkî, Vlaams Blok, şirove kir : Di 10 Çirî 2000 de, Navenda Wekheviya Bextan dozek li dijî sê rêxistinên Vlaams Blok, li ber Dadgeha cezaî ya Bruksêlê, ji bo pelixandina bend 3 ya zagona 30 Tîrmeh 1981 ku hin kirinên nijadparêz ceza dike, vekiri bû. Lê vê dadgehê biryar stendi bû ku ev doz ne di karîna wê de bû. Navend çû ber Dadgeha Hawarê ya bajarê Gent (Gand) ku di 21 Nîsan 2004 de biryar stend ku Vlaams Blok mehkûm bike. Ev partî çû ber Dadgeha Bilind. Vê Dadgehê jî biryara Dadgeha Gentê pejirand (qebûl kir). Her yek ji rêxistinên Vlaams Blok bi dayîna cezayê 12.400 €, ji bo zereran, hatiye mehkûm kirin : 5.000 € ji bo Navenda li dijî Nijadparêziyê û 2.500 € ji şaxa flamanî ya Rêxistina Mafên Mirov re.

Nuha Vlaams Blok navê xwe guherandiye. Ew bûye Vlaams Belang (Berjewendiya Flamanî)!

SEREDENAKE BIREHBER YA MUZEYEKÊ 
25 Îlon 2004 : wênekêşê (ressam) kurd Kîto, tevî rehberekê,  10 zarokên kurd, îranî û beljîkî û 6 dê û bavan birin seredana Muzeya Qralî ya Huner û Dîrokê. Di katjmêr (saet) 10 de, bi alîkariya rehber, ew li muzeyê gerandin û bi zimanên kurdî, hollandî (flamanî) û fransî berhem şirove kirin. Piştî xwarineke sivik di katjmêr 12.30 de, zarokan dest bi afirandina tabloyên ji mozaïk kir. Ev kar, bi navberên (poz) 15 xulekan (deqqe), heta katjmêr 17 ajot. Li dawiyê, wan berhemên xwe bi xwe re birin malê.

DAXUYANIYEKE ÇAPEMENIYÊ

Di 11 Çirî 2004 de, bi hinceta pêşkêşkirina rappora Kommîsyona Ewropî li ser Tirkiyê ji Konsey û Parlementa Ewropî re, Buroya Kurdî daxuyaniyeke çapemeniyê weşand ji bo ku bala ramana tevane bikişîne rewşa Kurdên Tirkiyê. Metnê tevayî yê vê daxuyaniyê ev e :

DAXUYANIYA ÇAPEMENIYÊ

RAPPORA KOMMÎSYONA EWROPÎ LI SER TIRKIYÊ

Û MAFÊN KURDAN

Di 6.10.2004 de, Kommîsyona Ewropî rapporek li ser Tirkiyê weşand û ew pêşkêşî Konsey û Parlementa Ewropî kir. Ev yek ji bo ku Konseya Ewropî karibe di 14.12.2004 de biryara xwe li ser destpêkirina giftûbêjan bi Tirkiyê re, li ser endambûna wê ya Yekîtiya Ewropa, bistîne.

Bi giştî, ji me re xuya dibe ku ev rappor rewşa Tirkiyê baş dinirxîne û pêşniyarên hêja ji bo çarekirina pirsan, derbasbûna maweyan û baldanên (diqqet) ku divên bên kirin dike. Lê li ser pirsa kurdî ew xwe dikişîne û ji peyivîna li ser bingeha pirsê direve. Ew dibêje ku “mafên çandî yên Kurdan dest pê kiriye ku bên nas kirin”, ango mafên fêrên arizî (xusûsî, prîvê)  yên kurdî û weşanên radyo û têlêvîzyonê.

Kesên ku li nûçeyên Kurdistana Tirkiyê baş guhdarî dikin dizanin ku ev her du mafên ku li jor hatine gotin bitenê guherandinên piçûk ên “kosmêtîk” in û ji bo razîkirina Yekîtiya Ewropî hatine kirin. Ev çend fêrên arizî yên zimanê kurdî bitenê ji aliyê çend sed Kurdên gihayî (adult, ne zarok) tên stendin, ji bo ku ew bi pere ne û divê ku ji derveyî zemanê dibistanê bin. Eger em werin weşanên têlêvîzyonê bi zimanê kurdî, ew bitenê di heftê de nîv katjmêr (saet) in û naveroka wan gelek qels e : çend nûçe û çend stran.

Di zagona (qanûn) bingehî ya tirkî de hatiye nivîsîn ku hemî rûniştevanên Tirkiyê Tirk in û ku perwerdekirina fermî (resmî) divê ku bitenê bi zimanê tirkî be. Ango, Kurd ewê hergav weka Tirk bên hesab kirin û zimanê wan ewê hergav li dibistan û zanîngehê qedexe be. Bitenê dema ku zagona bingehî bi awakî vekirî naskirina zanava (nasname, kimlik, hewiyye) û zimanê kurdî binivîse emê karibin li ser guherandineke rast bipeyivin.

Eger em werin hin partiyên siyasî yên kurdî, ew lêgal in, lê bi awakî fermî weka partiyên tirkî tên hesab kirin !  Li gora Tirkiyê, divê ku navên wan tirkî bin û divê ku ew bi xelkê xwe re bi tirkî bipeyivin !

Bitenê dema ku Tirkiye bi rastî – di zagona bingehî û di pratîkê de – mafên çandî û siyasî yên Kurdan bipejirîne (qebûl bike) ewê hêjayî ketina Yekîtiya Ewropî be.

Pervîn CEMÎL

Serok   

KONFÊRANS

24 Çirî 2004 : Kurdzanî li Yekîtiya Sovyêtî ya Berê (18), li Mosko (4)

Dîrokzan Wezîrê Eşo şirovekirina kurt a pirtûka “Dîroka Kurdistanê”, ku bi rûsî ji aliyê Navenda Lêkolînên Kurdî li Mosko hatiye weşandin, ajot (dewam kir). Ew li ser rewşa mîriyên kurdî yên Çaxên Navên, di sedsalên 10mîn, 11mîn û 12mîn de, peyivî.

Mîriya kurdî ya pêşîn ku serokatiya leşkerê Kurdistanê kir a Hesenweyh bû (959-1015 piştî Îsa). Desthilata wê li ser Başûrê Rojhilata Kurdistanê (îro, Kurdistana Îran û Iraqê) bû.

Mîriya Merwaniyan (985-1085) sedsalekê ajot. Desthilata wê li ser axeke fieh bû : ji Riha (Urfa) û Diyarbekirê heta Cizîr, Xelat, Melazgir û Elaşgirê (îro, li Kurdistana Tirkiyê). 

Şeddadiyan (951-1088) axên ku li derveyî Kurdistanê bûn danîn ser a mîriya xwe. 

Eyyûbiyan (1169-1193), bi navê Sultan Selaheddînê Eyyûbî yê navdar, şopeke gelek girîng di dîroka tevayiya ciyana islamî de hişt. Wan li ser Sûriye (wê gavê Sûriye gelek mezin bû. Tê de Lubnan, Urdun, Iraq … hebûn) û Misrê hukm dikir. Piştre, ji 1232 heta 1460, paşhatiyên Selaheddîn li Diyarbekirê wezîfe stendin. 

NÛÇE JI KURDISTANÊ

Ji Îlon heta Teşrîn 2004

TIRKIYE Û KURDISTANA TIRKIYÊ

TIRKIYE Û KOMMÎSSYONA EWROPÎ

Seredana Kommîserê Ewropî Günter Verheugen bo Tirkiye û Kurdistana Tirkiyê

Di 6 Îlon 2004 de, Kommîserê Ewropî ji bo Firehkirinê, Günter Verheugen, ji bo ku karibe rappora xwe li ser Tirkiyê amade bike, bi amanca destpêkirina mumkun a dyalogê bi vî welatî re, çû seredaneke çar rojan a Tirkiy û Kurdistana Tirkiyê, ji bo ku karibe li wê derê rewşa Kurdan ji nêzîk de bibîne. Ji derveyî kesahiyên fermî (şexsiyyetên resmî), Mîrza Verheugen rastî berpirsiyarên dadiyê (edalet), rêxistinên mafên mirov, û Banû Leyla Zana, parlementera kurd a kevn hat û çû seredana gundekî kurdî.

Kesên cîhil

Ew çû Tuzla, gundekî kurdî yê piçûk li nêzîkî Diyarbekirê, ku rûniştevanên wê ji malên xwe di 1995 de ji aliyê hêzên ewlehiyê (emniyet), di dema şerrê leşker û PKKê de, hati bûn qewirandin. Di 2001 de, 500 rîniştevanên Tuzla destûr stend ku vegerin gundê xwe, lê hin ji wan hatin neçar kirin ku di bin konan de yan li dibistanên gund bijîn. Ew çûn ber Dadgeha Ewropî ya Mafên Mirov li Strasburgê ji bo ku tawîzan bixwazin. 

Piştî guhdarîkirina gazinên gundiyan li ser tunebûna alîkariya diravî (maddî) ji bo vegera malên xwe, Verheugen ji desthilatên tirkî xwest ku kesên cîhil han bidin (teşwîq bikin) û alîkariya wan bikin ku vegerin malên xwe.

Êşkence

Dema ku Mîrza Verheugen got ku êşkence hîn jî li Tirkiyê dibe lê ku ne bipergal (muntazam) e, serokê Rêxistina Mafên Mirov li Tirkiyê, Hüsnü Öndül, bersîv da û got ku di 2003 de, 1.391 kes hatin êşkence kirin, ku ev êşkence di 16 parêzgehên (wilayet) kurdî û 13 parêzgehên din ên tirkî de dibe û ku di 6 mehên pêşîn ên sala 2004 de, 692 kes hatin êşkence kirin. Wî bi ser de got ku desthilatên tirkî vê yekê dizanin û ku tu berpirsiyarekî polîs yan ê ewlehiyê ne hatiye girtin.

Rappora Kommîsyona Ewropî li ser Tirkiyê

Di 6 Çirî 2004 de, piştî seredana Tirkiyê ya Mîrza Verheugen, serokê Kommîsyona Ewropî, Romano Prodi, rappora xwe li ser Tirkiyê ji Konsey û Parlementa Ewropî re pêşkêş kir. Rapporê mêjuyek (tarîx) ji bo destpêkirina dyalogê bi Tirkiyê re dest nîşan ne da. Wê ev biryar ji Konseya Ewropî, ku ewê di 17 Kanûn 2004 de wê bistîne, re hişt. Lê wê got ku Tirkiye ji bo vê destpêkirinê amade ye.

Piştî nîşandana pêşdeçûnên ku Tirkiye di warê rêforman de kirine û nebicîanîna gelek ji wan, rapporê mêkanîzmên hişk û hergavî (daîmî) ên çavdêriyê (kontrol) pêşniyar kirin û got ku eger ev pêşdeçûn bi rastî neyên bi cî anîn divê ku dyalog bê cemidandin. Lê di warê pirsa kurdî de, rappor ne zelal de (li jor, li daxuyaniya çapemeniyê ya Buroya Kurdî binêre).

Seredana şandeyeke ONU bo Tirkiye û Kurdistana Tirkiyê
Di 11 Çirî 2004 de, piştî rappora Kommîsyona Ewropî li ser Tirkiyê, şandeya taybetî ya ONU (Rêxistina Neteweyên Yekbûyî), Banû Hina Jilani, ji aliyê sekreterê giştî yê ONU, Kofi Annan, hat şandin bo Tirkiyê ji bo ku tê de çavdêriya rewşa mafên mirov bike. Piştî rasthatina serokwezîr û wezîrê karên derve yên tirk, wê gerrek li Ankara, Izmir û Diyarbekirê kir û tê de rastî berpirsiyarên siyasî û dadiyî, û yên rêxistinên civaka sîvîl hat. Ewê Banû Jilani rapporekê li ser vê babetê binivîse û di 2005 de pêşkêşî Encumena Mafên Mirov a ONU bike.

LEYLA ZANA Û PARLEMENTA EWROPÎ

Di 13 Çirî 2004 de, her 4 parlementerên berê yên partiya ku bi awakî ne fermî kurdî ye, DEP, bi vexwendina (dawet) Parlementa Ewropî hatin Bruksêlê. Banû Leyla Zana Xelata Saxarov ku jê re di 1995 de, dema ku ew li zîndanê bû û ku zilamê wê, serokê berê yê şaredariya Diyarbekirê, Mehdî Zana, stendi bû hati bû dayîn, stend.

Banû Zana ji aliyê tevayiya Parlementa Ewropî, bi rûmeta ku ji serokên dewletan re tê kirin, hat pêşwazî kirin. Piştre, ew ji aliyê Xavier Solana, Nimînendeyê Bilind ê Yekîtiya Ewropî, jî hat dîtin. Çapemeniya almanî navê wê kir « Jeanne d’Arc’a Kurdan » û ya hollandî « Qralîça Kurdan ».

Piştî deh salan li zîndanên tirkî, pêşwaziyeke weka helbet rûmeteke mezin e. Lê em bawer dikin ku van salên êş li zîndanê Banû Zana û hevalên wê westandine. Ji bo ku ji dema girtina Abdullah Öcalan di 1999 de, her çar, hem li zîndanê û hem li derve, bi fermanên wî dikin û ew bixwe jî bi fermanên gênêralên tirk dike, bi hêviya ku ew rojekê bê azad kirin. Ev çar parlementêrên berê bitenê mafên piçûktirîn ji Kurdên Tirkiyê re dixwazin, ango naskirina wan di qanûna bingehî ya tirkî de û dayîna mafê bijartina hînkirina bi zimanê kurdî. Ew hemî daxwaziyên fêdêralîzm yan otonomiyê red dikin, pesna Ata-Türk û Komara Dêmokratîk dikin, ji bo ku di eynî zemanî de hem Tirkiyê û hem jî Ewropa razî bikin !

Di 22 Çirî 2004 de, dema ku ev her çar parlementer vegeriyan Tirkiyê, wan di konfêranseke çapemeniyê, li Hotêl Gordion li Enqerê, de da zanîn ku ewê partiyeke nuh, Demokratik Toplum Hareketi (Tevgera Civaka Dêmokratîk), ava bikin. Du roj berê wan, di 20 Çirî 2004 de, Abdullah Öcalan, serokê PKKê ku li zîndanê ye, ji wan re, bi riya parêzerên (avukat) xwe ku çûn seredana wî li girava Imrali, hinareyek (mesaj, peyam) şand ku vê partiyê ava bikin !  Öcalan xwest ku serokê vê partiyê Hatip Dicle be û ku cîgira wî jineke tirk be !  Berpirsiyarên nuh û kevn ên DEHAPê da zanîn ku ew piştgiriya vê partiyê nuh dikin û ku amade ne ku DEHAPê fesx bikin û bikevin nav wê. Ew israr dikin ku ev partiya nuh ewê ne partiyeke li ser bingeha etnîkî (ango kurdî), lê partiyeke ji bo hemî Tirkiyê be !  

Di 30 Çirî 2004 de, bi hinceta cêjna neteweyî ya tirkî, serokê hêzên erdî yên leşkerê terkî, Yaşar Büyükanıt, û serokê candarman, Fevzi Türkeri, da zanîn ku Abdullah Öcalan rêxistina xwe ji girava Imrali ji Şamê hêsantir idare dike, ji bo ku ew li ser jiyana xwe natirse !  Weka ku ev her du gênêralên mezin nikarin wî bidin rawestandin !  Büyükanıt got ku li tu derê cihanê ne bûye ku girtiyek rêxistina xwe ji zîndanê idare bike. « Zilam bi parêzerên xwe re di 21 Çirî de dipeyive û di 23 Çirî de nûçeyên wî dibin sernivîsên mezin ên rojnaman », wî got.

Di 2 Teşrîn 2004 de, serokê duyemîn ê leşkerê tirkî, gênêral Ilker Başbuğ, ji desthilatên dadiyî xwest ku parêzerên Öcalan ceza bikin ji bo ku nehêlin ku ew rêxistina xwe ji zîndanê idare bike !

PKK (KONGRA-GEL) KESÊN KU JÊ DERKETINE BI KUŞTINÊ DITIRSÎNE

Di 6 Îlon 2004 de, komeke kesên ku ji PKKê (KONGRA-GEL) veqetiyane, û ku di 5 Îlon 2004 de ji çiyayê Qendîlê li Kurdisana Iraqê çûne bajarên kurdî yên Iraqê, rastand ku serokatiya PKKê fermana kuştina endamên xwe yên berê yên girîngtirîn, weka Osamn Öcalan (birayê Abdullah Öcalan), Nizamettin Taş û Kani Yılmaz, berpirsiyarê berê yê PKKê li Ewropa, daye. Ev kes partiyeke nuh bi navê Partiya Welatparêz a Dêmokrat « PWD » ava kiriye. Gelek ji endamên PKKê xwe digihînin vê partiyê. Tê gotin ku ew nuha çend sed kes in. Endamekî girîng ê PWDê da zanîn ku Kongra-Gel sê kom, ku her yek ji wan ji 5 kesan pêk hatiye, şandine ji bo kuştina endamên partiya nuh.

QEDEXEKIRINA STRANÊN KURDÎ LI DIBISTANEKÊ LI WANÊ

Di 18 Îlon 2004 de, bi hinceta destpêkirina sala xwendinê ya nuh, koma muzîkê ya dibistana duyemîn (lîse, sanewî) Akif Ersoy, li Wanê, li Kurdistana Tirkiyê, stranên tirkî û kurdî stiran. Çapemeniyê ev bûyer nivîsî û wezîrê Perwerdekirinê, Hüseyin Çelik, ji serokê Ewlehiya Wanê xwest ku vekolînekê (ankêt) li ser vê babetê bike !

RAPPORA KONSEYA EWROPA LI SER DERHATÎBÛNA HERÊMÎ LI TIRKIYÊ

Di 2 Îlon 2004 de, bi hinceta konfêranseke li ser derhatîbûna herêmî li Tirkiyê, ku li Stembolê di 30 Îlon û 1 Çirî 2004 de bû, Konseya Ewropa rapporek da pêkaniyên konfêransê. Ev rappor dest nîşan dide ku di encama neçarekirina pirsa kurdî de Kurd bi girseyî (bi kitle) ji malên xwe çûn ber bi bajarên tirkî û Ewropa. Ew dibêje ku derhatîbûna Kurdên Tirkiyê « rewşeke taybetî » ye û wê ewha wesf dike : « Eger em werin Kurdên Tirkiyê ku di salên dawîn de çûn Stembolê – pirîcar ew bi zorê ji gundên xwe hatin derxistin – ew jî weka Kurdên welatên din Ewropa weka giraveke dawîn dibînin. Kurdên Tirkiyê, li gel ku ew « welatvanên » Komara Tirkî ne, weka biyanî li bajarên mezin ên Rojavayê Tirkiyê li wan tê nêrîn û ew weka karkerên îllêgal kar dikin ». 

DAXUYANIYEKE ÇAPEMENIYÊ YA HUMAN RIGHTS WATCH

Di 4 Çirî 2004 de, rêxistina amerîkî ya mafên mirov, Human Rights Watch, li Bruksêlê daxuyaniyeke çapemeniyê li ser Tirkiyê weşand. Wê tê de da zanîn ku azadiya çapemenî û olê û rûmetkirina hindikayiyan li Tirkiyê ji temambûnê dûr in, lê ku pêşdeçûneke bipergal (muntazam) heye. Wê bi ser de jî got ku hukûmeta tirkî divê ku gavan bavêje ji bo rakirina êşkencê li qaraqolan û hêsankirina vegera bi sed hezaran Kurdên ku di 1990 de cîhil bûne.

Rappor tine bîran ku Yekîtiya Ewropî xwe amade dike dyaloga mumkun bi Tirkiyê re ji bo daxwaziya wê ya endambûna Ewropa û dibêje ku parêzer (walî) û prokurorên herêmî hîn xwe hîn ne kiriye nêzîkbûna azadiya ravekirinê (peyv û nivîsîn). Loma, rexnekirina desthilatên dewletê û nîşandana zanava (nasname) etnîkî hîn jî di bin tehdîda cezakirina fermî de ne. Weşan û hînkirina bi zimanên hindikayiyan, weka yê kurdî, hîn gelek bisînor in. Lê, rappor dibêje ku pêkanînên nuh nîşan didin ku Tirkiye dixwaze ku di meh û salên wêbê de bigihêje standardên navneteweyî yên van azadiyan.

RÊXISTINA NAVNETEWEYÎ YA WEŞANKERAN Û NIJADKUJIYA ERMENÎ  

Di 4 Çirî 2004 de, Rêxistina Navneteweyî ya Weşankeran nameyek ji serokatiya hollandî ya Konseya Ewropî, serokê Kommîsyona Ewropî Romano Prodi û ji serokê wêbê yê vê Kommîsyonê, José-Manuel Barroso, re şand. Ew tê de dixwaze ku ew bangî desthilatên tirkî bikin ku dev ji krîmînalîzekirina gotinên “Nijadkujiya Ermenî” berdin, ji bo ku ev li dijî azadiya ravekirin û weşandinê ye.

Li gora bend 306 a zagona cezaî ya tirkî ya nuh, ku di Îlon 2004 de hat nivîsîn, welatvenekî ku bixwaze ku serbazên tirk xwe ji Qibrisê bikişînin yan jî bêje ku Nijadkujiya Ermenî di Şerrê Cihanê yê Yekemîn de çêbû bû, dikare li gora bend 306 bê ceza kirin.  Cezayên girtinê di vê babetê de ji 3 heta 10 sal” in.

KONGRA-GEL (PKK) VEQETIYAYEKÎ KURD Ê ÎRANÊ DIKUJE

Di 6 Çirî 2004 de, Şapûr Badoşîva (Sîpan Rojhilat), Kurdekî Îranê, ji aliyê Kongra-Gel (PKK), li nêzîkî kampa penaberên Mexmûrê, li ser riya Suleymaniye-Mûsilê, li Kurdistana Iraqê, hat kuştin. Ajoyê (şoffor) ereba wî, ku hati bû birîndar kirin, ev bûyer aşkere kir. Li gora polîsê iraqî, deux têkoşerên KONGRA-GEL, dema ku xwe amade dikir ku ji navçê bi ereba Sîpan û têlêfona wî ya dest (GSM) derkevin, hatin ragirtin û ku ew li zîndana Mûsilê ne. 

Berê çar mehan, di dema pêleke mezin a veqetîbûnê de, Sîpan ji Kongra-Gel derketi bû û xwe gihandi bû partiya Osman Öcalan, birayê Abdullah Öcalan, PWD (Partiya Welatparêz a Dêmokrat).

Di 23 Çirî 2004 de, Amnesty International bangî PKKê kir ku bilez erkê (wazîfe, wacib) yên di bin bend 3 ya Lihevkirina Genèvê ya 1949 de bi cî bîne. Wê ji vê partiyê xwest jî ku agahdariyên li ser vê kuştinê bide wê û garantiyan bide wê ku endamên wê nema tukesî ku li dijî şerrê çekdarî ye bikujin.

DADGEHA EWROPÎ YA MAFÊN MIROV TIRKIYÊ MEHKÛM DIKE

Doza du Kurdan

Di 07 Çirî 2004 de, Dadgeha Ewropî ya Mafên Mirov li Strasburgê Tirkiye mehkûm kir, ji bo ku du Kurd giliyê Dewleta tirkî kiri bû, û wê biryar stend ku hukmên berê yên Dadgeha Ewlehiya Dewletê ya tirkî li dijî du welatvanên kurd ne dad (adil) bûn. Di 1997 de, vê Dadgeha tirkî du Kurd, yek bi cezayê 12 sal û 6 meh û yek jî bi 3 sal û 9 meh zîndan, mehkûm kiri bûn. Ê pêşîn bi endambûna komeke çekdar û yê duyemîn jî bi piştgiriya wî hati bûn mehkûm kirin. 

Dadgeha Ewropî biryara xwe li ser bingeha hebûna dadmendekî (hakim) leşkerî di dadgeha tirkî de stend. Bi vî awayî, wê dît ku Dadgeha Ewlehiyê ya Dewletê ya tirkî ne serbixwe bû û ku hukmên wê ne lêgal bûn. Wê xwest ku her du Kurd ji nuh de bên dadgeh kirin. Tirkiye nuha Dadgehên Ewlehiya Dewletê, di çarçeva rêformên zagonî û huqûqî de, ku wê ew kirine ji bo ku karibe bikeve nav Yekîtiya Ewropî, rakirine (ilga kirine).

Doza 6 sendîkaciyên kurd

Di 19 Çirî 2004 de, Dadgeha Ewropî Tirkiye ji bo dayîna cezayên girtinê, ku hatine cemidandin, ji 6 sendîkaciyên kurd ku rexneya siyaseta hukûmetê kiriye da bûn, mehkûm kir.

Dadgeha Strasburgê biryar stend ku Tirkiyê rûmeta mafê azadiya ravekirinê ne kiriye û ku hebûna dadmendekî leşkerî hukmê wê nedad kiriye. Her 6 Kurd di 1995 de ji aliyê Dadgeha Ewlehiya Dewletê ya Diyarbekirê ji bo 10 meh zîndan hati bûn mehkûm kirin.

Dadgeha Ewropî ferman da ku Tirkiye di navbera 2.000 € û 5.000 € de bide her dozdarî.

Êşkencên du Kurdan

Di 26 Çirî 2004 de, Dadgeha Strasburgê Tirkiye di doza du Kurdên ku di 1998 de, bi tawanbariya endambûna PKKê (KONRA-GEL), hati bûn êşkence kirin, mehkûm kir. 

Polîsê tirkî Abdulrahman Çelik û Kasım Imret di 17 Gulan 1998 de, bi gûmana alîkariya PKKê weka poste, ragirti bûn. Her du tawanbarkirî (bisûckirî) aşkere kir ku wan şokên êlêktrîk yên xurt li ser beşên cinsî yên laşên xwe kişandi bûn, ku hati bûn lêxistin, ji xwarin û av bêpar (mehrûm) kirin, di hucreyên tenha de girtin û ku ava sar li wan hati bû berdan û bi mirinê hati bûn tehdîd kirin.

Hukûmeta tirkî iddia kir ku birînên giran ku li ser laşê Çelik hatin dîtin ji sedema ketina wî bûn. Dadgeha Ewropî bersîv da ku ev yek merivan nade bawer (iqna) kirin û ku Tirkiyê benda Lihevkirina Ewropî ku êşkencê qedexe dike pelixandiye.

Tirkiye bi dayîna 10.000 € ji Çelik û 5.000 € ji Imret re hat mehkûm kirin.

Azadiya ravekirinê

Di 10 Teşrîn 2004 de, Dadgeha Ewropî Tirkiye di dozeke ku di 1996 de bû bû mehkûm kir. Di vê dozê de, zilamek 20 meh hat xistin zîndanê ji bo ku wî gotareke rexneker li ser Tirkiyê, ku di kovareke hefteyî de li Stembolê derketi bû, nivîsî bû. Gotarê nemaze rexneya kartêkirinên (te’sîr) siyasetên ketina mumkun a Tirkiyê nav Yekîtiya Ewropî ku dikarin li ser pirsa kurdî bibin kiri bû. 

Ev zilamê ku Dadgeha ne xwest navê wî bêje û ku nuha li Almanya dimîne ji aliyê Dadgeha Ewlehiya Dewletê ya Stembolê ji bo “propaganda li dijî yekbûna neteweyê tirk” hati bû mehkûm kirin. Dadgeha Ewropî mafê stendina 5.000 € ji bo zereran da wî.

TIRKIYÊ KETINA WELÊT JI JIN Û MÊREKÎ KURD ÊN IRAQÊ RE, JI SEDEMA GOTINA „KURDISTAN“ QEDEXE KIR !

Di 21 Çirî 2004 de, rojnama ingilîzî The Guardian got ku jin û mêrekî kud ên Iraqê, ku netewahiya ingilîzî stendiye, ji firokexaneya Atatürk a Stembolê hatin vegerandin ji bo ku di pasaporta wan de ciyê bûna wan „Kurdistan“ hati bû nivîsîn !  Wan dixwest ku biçin Suleymaniyê, Kurdistana Iraqê.

Vedat Müftioğlu, alîkarê parêzgarê (walî) Stembolê û yek ji berpirsiyarên idara vê firokexanê, ev bûyer rastand û got ku wan ferman ji wezîrê hundirî stendine.

  Li gora nivîskarê The Guardian, Owen Bowcott, wezîrê ingilîz yê karên derve Tirkiye ji bo binçavkirin û vegerandina du welatvanên ingilîz  rexne kir û got ku ew xwe amade dike ku li bal desthilatên tirkî protêsto bike.

RÊAKSYONÊN LI HEMBERÎ RAPPORA FERMÎ YA TIRKÎ LI SER HINDIKAYIYAN

Di 01 Teşrîn 2004 de, serokê Encumena Şêwrê ya Mafên Mirov, ku serokwezîrê tirk pêk aniye, Prof. Dr. Ibrahim Kabaoğlu, di konfêranseke çapemeniyê de metnê dawîn ê rappora encumena li ser hindikayiyên li Tirkiyê, bi navê „Mafên hindikayiyan û mafên çandî“, xwend. Di dema xwendinê de, hin kes protêsto kir û got ku ev rappor dixwaze zerer bide yekbûna neteweyî. Sekreterê giştî yê sendîka Kamu-Sen, Fahrettin Yokuş, xwe avêt ser rapporê, ew çirand û got ku ev rappor ne huqûqî ye. Wî bi ser de jî got ku bi xwestina dayîna mafên etnîkî û olî (dînî), ev rappor dixwaze ku Peymana Lozanê rake (ilga bike). Divê ku meriv zanibe ku Peymana Lozanê ya 1923 hin maf dabûn bitenê hindikayiyên olî, ne yên etnîkî. Bi vî awayî, Kurdan tu maf ne stendi bû, ji bo ku ew misilman bûn !  Li gel ku sê sal berê vê yekê, di Peymana Sêvrê ya 1920 de, Kurd û Ermenî mafê dewletekê stendi bû. Ev Peymana Sêvrê ji sedema protêstoyên Atatürk û Ingilterê hati bû rakirin.

Di 4 Teşrîn 2004 de, wezîrê tirk ê dadiyê, Cemil Çiçek, endamê partiya ku li desthilatê ye, AKP, û berdevkê hukûmetê, rappora li ser hindikayiyan li bal ajansa nûçeyan Anadolu şirove kir û got ku Yekîtiya Ewropî û Tirkiye „du zimanên cihê“  di vê babetê de dipeyivin û „divê ku em giftûgoyeke ku dikare yekbûna Tirkiyê bixe tehlikê dest pê nekin“. Wî bi ser de jî got ku giftûbêjeke weha dikare rê ji êktrêmîstên kurd, ên ku dixwazin welêt parçe bikin, rê veke û ku her welatek mêtodên wî yên cihê, ji bo bicîanîna Krîtêrên Kopenhagênê, hene, nemaze di babeta parastina mafên hindikayiyan de (ji bo wî, hindikayî bitenê olî ne).

Di 11 Teşrîn 2004 de, bi hinceta sersaliya 66mîn a mirina Atatürk, serokê Komara Tirkiyê, Ahmet Necdet Sezer, beşdar bû sempozyumekê û tê de got ku ew li ber xwe dikeve ji bo ku di van rojan de Peymana Lozanê tê rexne kirin û ku ev peyman belgeya tenê ya baş e ji bo parastina serdestî û yekbûna neteweyî.

GOREKE HEVRAYÎ LI KURDISTANA TIRKIYÊ

Di 2 Teşrîn 2004 de, goreke hevrayî ku tê de laşên 11 gundiyan hene li rezzekî li Qulpê, li parêzgeha Diyarbekirê, hat dîtin. 

Rûniştevanên gundê Alacaköy ji şaxa Diyarbekirê ya Rêxistina Mafên Mirov li Tirkiyê re got ku wan goreke hevrayî ya dê û bavên xwe, ku piştî binçavkirina wan ji aliyê hêzên leşkerî yên tirkî di 1993 de hunda bû bûn, dît. Ev yek piştî di dema tevgereke leşkerî de, ku tê de gund hati bûn şewitandin û gundî bi zorê derxistin, bû bû.

Di 4 Teşrîn de, şandeyeke vê rêxistinê çû gorê û tê de bermayiyên laş û cillên kesan dîtin. Wê fotoyên wan û fîlma wan kişandin. Gundiyan navên 11 qurbanan dan wê û jê re bi hûrî (bi tefsîl) bûyerên 1993 gotin. Bermayî ji prokurorê giştî re hatin dayîn.

2.5 MILYON ZAROKÊN KURD ÊN KUÇAN

Di 10 Teşrîn 2004 de, CNN-Türk da zanîn ku li Tirkiyê 2.5 milyon zarokên kuçan hene. Serokê encumena parlementerî ku li ser van zarokan vekolînek çêkir, Öner Ergenç, got ku piraniya van zarokan li Diyarbekir û Stembolê dijîn û ku sedemên sereke yên vê rewşê derhatîbûn û nebûna imkanên maddî ne. Li gora Ergenç, 50% ji zarokên kuçan ên Stembolê 12-15 salî ne û 80% ji wan sêwî ne.

POLÎSÊ HOLLANDÎ KAMPEKE PKKÊ DIBÎNE

Di 12 Teşrîn 2004 de, polîsê hollandî ket nav kampeke tedrîban a PKKê, li nêzîkî Liempde, gundekî li Başûrê Hollanda. Wê 29 kes, ku ji wan 20 li vê kampê tedrîb dikirin ji bo amadekirina êrîşan li Tirkiyê, ragirtin.

BAVEK Û KURREK JI ALIYÊ SERBAZÊN TIRK HATIN KUŞTIN

Di 22 Teşrîn 2004 de, serbazên tirk zarokekî kurd ê 12 salî, Uğur Kaymaz, û bavî wî, Ahmet Kaymaz, 34 salî, li ber mala wan li Kızıltepê, li parêzgeha Mêrdînê, bi tawanbariya alîkarîkirina PKKê, kuştin.

Piştî gelek protêstoyan, parlementa tirkî vekolînek (ankêt) di 29 Teşrîn de vekir. Rêxistina Mafên Mirov got ku ev kirin yan bi şaşîtî hat kirin yan jî kuştineke ne qanûnî ye.

ŞERRÊN DI NAVBERA PKK (KONGRA-GEL) Û LEŞKERÊ TIRKÎ DE

Di 10 Îlon 2004 de, hêzên ewlehiya tirkî 4 têkoşerên PKKê (navê nuh Kongra-Gel) kuştin û wan jî 3 serbaz hunda kirin. Ev yek di dema şerrekî li parêzgeha kurdî Sêrtê, ku çar rojan ajot (dewam kir), de. Hêzên tirkî, bi alîkariya hêlîkoptêrên êrîşê, li Perwarî, li nêzîkî Sêrtê, şerrê PKKê kir.

Di 18 Îlon 2004 de, du kes hatin kuştin û du jî bi şaşîtî ji aliyê hêzên ewlehiyê yên tirkî, di tevgereke li dijî PKKê li parêzgeha Gümüşhanê, hatin birîndar kirin. Her 4 kes sîvîl bûn û ji rezzên xwe vedigeriyan.

Di 21 Îlon 2004 de, 2 PKK hatin kuştin û 20 jî ji aliyê hêzên ewlehiyê, li navçeya Diyarbekirê, hatin ragirtin.

Di 25 Îlon 2004 de, 3 serbazên tirk ji aliyê PKKê li parêzgeha Sêrtê hatin kuştin.

Di 10 Çirî 2004 de, serbazekî tirk hat kuştin û yekî din birîndar kirin, di dema şerrekî bi têkoşerên kurd re, li nêzîkî Dersîmê (Tunceli). Leşkerê tirkî bi 3.000 serbaz û bi alîkariya firokeyan êrîşî PKKê kiri bû.

Di 23 Çirî 2004 de, têkoşerên PKKê du dergevanên herêmî yên ewlehiyê kuştin, di dema êrîşekê li parêzgeha Dersîmê de.

Di 27 Çirî 2004 de, 3 têkoşerên PKKê di şerrekî bi leşkerê tirkî re li parêzgeha Dersîmê hatin kuştin.

Di 27 Çirî 2004 de, têkoşerên PKKê êrîşî boriyeke pêtrolê li nêzîkî gundekî parêzgeha Batmanê kir û hin zerer anîn wê. Di sê rojan de ev cara 3mîn bû ku ev celeb êrîş hatin kirin.

Di 28 Çirî 2004 de, endamekî hêzên ewlehiyê yên tirkî hat kuştin û 3 jî hatin birîndar kirin, di êrîşeke PKKê de li Gencê, li parêzgeha Bingolê. Di eynî rojê de, di êrîşeke li parêzgeha Dersîmê de, 3 PKK hatin kuştin.

IRAQ Û KURDISTANA IRAQÊ

NÊÇÎRVAN BERZANÎ Û CELAL TALABANÎ DIÇIN TIRKIYÊ

Di 7 Îlon 2004 de, bi vexwendina (dawet) hukûmeta tirkî, serokwezîrê kurd, Nêçîrvan Berzanî, çû Enqerê ji bo giftûbêjên li ser rewşa Iraq û Kurdistana Iraqê. Piştre, di 9 Îlon de, serokê  partiya Yekîtî Niştimanî Kurdistan, Celal Talabanî, jî çû Tirkiyê.

DÎTINA GORÊN HEVRAYÎ YÊN NUH

Di 9 Îlon 2004 de, goreke hevrayî ku tê de bi dehan laş hene li nêzîkî Halabca û Suleylaniyê, li ser riyeke di navbera gundên Ebû Ubeyda û Celîla de, hat dîtin. Laşên zilam, jin û zarokan, ku bi perçeyên cill hati bûn girtin, tê de li ser hev hatin dîtin. Li gora guwahekî (şahid), Aras Ebd, ku di dema êrîşkirina Halabca bi çekên şîmîk di 1988 de 11 kes ji malbata xwe hunda kiri bû, ev bermayiyên kesên ku tecrube dikir ku ji gazên şîmîk birevin in.

Di 12 Çirî 2004 de, Buroya Lêgerînên Cinayetên Saddam, ku ji bo amadekirina dadgehkirina serokên rêjîma berê hat vekirin, 12 gorên hevrayî li El-Xatiriyya, di navbera Mûsil û Tel Afarê de, derxistin. Laşên bi sedan zilam, jin û zarokên ku hin ji wan 3-4 mehî bûn, ku cillên kurdî li wan bûn, tê de hatin dîtin. Hemî bi gulleyekê li serê wan hati bûn kuştin. Serokê Buroya Lêgerînan, Greg Kehoe, prokurorekî amerîkî yê berê, got : « Ev derê qirkirinekê ye. Demeke dirêj ew ji bo kuştin û piştre veşartina xelk hati bû bi kar anîn ». Di Çirî de, du ji van goran hatin dîtin. Di her yek ji wan de nêzîkî 100 laş hebûn. Di yek ji wan de, piraniya qurbanan jin û zarok bûn, û di ya din de bitenê zilam bûn. Meriv texmîn dike ku ev kes li dawiya 1987 yan destpêka 1988 de, di tevgerên Enfal de hatin kuştin.

IMAMEK BANG DIKE « JIHAD »

Di 10 Îlon 2004 de, imamê mizgefta Risala li Mûsilê, Melle Qasim, bangî « jihad » (şerrê olî yê pîroz » li dijî Kurdan, Amerîkiyan û Israîliyan, kir û got ku her sê weka hev in. Wî dayîna 100 dolar ji bo kuştina her kesekî ji wan soz da ! 

TIRKIYE JI SEDEMA ŞERRÊ TEL AFARÊ HÊRS DIBE

Di 5 Îlon 2004 de, Amerîkiyan êrîşî çekdarên serokê şîî yê radîkal, Muqtada El-Sadr, li Tel Afarê, ku tê de Tirkmenên şîî dimînin, kir û nêzîkî 50 kes ji wan kuştin. Wezîrê tirk ê karên derve, Abdullah Gül, û serokê Eniya Tirkmenên Iraqê ku girêdayî Enqerê ye, Ahmet Muratlı, bi hêrs li dijî van êrîşan peyivîn. Evê dawîn Kurd bi beşdarbûna êrîşê tawanbar kirin, lê berpirsiyarên kurd ev yek inkar kir.

RASTHATINA ÇANDÎ YA KURDÎ-EREBÎ LI HEWLÊRÊ

Di 17 Îlon 2004 de, xebatên ji bo Rasthatina Çandî ya Kurdî-Erebî li Hewlêrê, di bin serokatiya Mesûd Berzanî, serokê Partî Dêmokratî Kurdistan (PDK), de dest pê kir. Ronakbîrên kurd û ereb, ne bitenê ji Iraqê, lê ji welatên hevsî (cîran) jî beşdarî wê bûn.

DÎTINA PÊTROLÊ LI AKRÊ

Di 18 Îlon 2004 de, gelek pêtrol, ji ya Kerkûkê bêtir, li Akrê, li Kurdistana Iraqê, hat dîtin.

LEŞKERÊ KORÊYA BAŞÛR TÊ KURDISTANÊ

Di 22 Îlon 2004 de, nêzîkî 2.800 serbazên Korêa Başûr li Kurdistana Iraqê bi cî bûn. Ev beşa 3mîn a girîng a hêzên hevalbend li Iraqê ye. Şandina van serbazan di 3 Tebax de bi keştiyê (gemî), ji Kuweytê ku tê de tedrîb kirin, dest pê kir. Şandina wan bo Hewlêrê di 3 Îlon de, bi riya erd û hewa, dest pê kir. Serokê vê şandeyê, gênêral Hwang Eui-don rastî serokwezîrê kurd Nêçîrvan Berzanî hat, ji bo ku pê re li ser ewlehî û projeyên plankirî giftûbêjan bike.

Amanca şandeya korêyî alîkarîkirina ji nuh de avakirina Kurdistanê ye. Par, 600 endaz (muhendis) û karkerên bijîjkî (tibbî) hati bûn şandin Başûrê Iraqê. Ew nuha beşek ji leşkerê ku hatiye Kurdistanê ne. 800 serbazên din jî ewê di Teşrîn de bên.

PAUL BREMER BI ŞAŞÎTIYÊN AMERÎKA ÎTÎRAF DIKE

Di 3 Çirî 2004 de, admînîstratorê sîvîl ê amerîkî yê berê li Iraqê, Paul Bremer, li Washingtonê da zanîn ku idara amerîkî du şaşpitiyên mezin, piştî vegirtina Iraqê, kirin : a) Amerîka diviya bû ku hêzeke amerîkî ya mezintir bişîne ji bo baştir kontrolkirina rewşê piştî ketina Saddam Huseyn. B) Amerîka kirinên talan û anarşiyê ranewestandin. Ev yek gihand çêbûna hewayekî ewqas xerab ku li Iraqê zagon (qanûn) ne ma.

GERRA MESÛD BERZANÎ LI WELATÊN CIHÊ

Îran : Di 26 Îlon 2004 de, serokê Partî Dêmokratî Kurdistan (PDK), Mesûd Berzanî, çû Tehranê ji bo rasthatina bi serokê îranî Mohammed Xatemî re, ji bo giftûgokirina rewşa Iraq û Kurdistana Iraqê.

Tirkiye : Di 11 Çirî 2004 de, ew çû Tirkiyê ji bo giftûgokirina pirsên cihê, ku ji wan Kerkûk e. Ew tê de rastî serokwezîr Recep Tayyıp Erdoğan û wezîrê karên derve Abdullah Gül hat. Aliyê tirkî ixtarên xwe li ser dêmografiya Kerkûkê dubare kirin. Rojek berê vê rasthatinê, Mîrza Berzanî ji ajansa çapemeniyê ya tirkî Anadolu re goti bû : « Ez hîn jî bîr dikim (difikirim) ku Kerkûk dilê Kurdistanê ye lê ji bo giftûbêjan li vira amade me ». Roja piştî rasthatinê, 12 Çirî, wî got ku Kerkûk zanava (nasname) wê ya kurdî heye û ku Kurd amade ne ku li dijî her hêzeke ku tecrube bike ku xelkê wê bipelixîne, ev xelk Kurd yan komên etnîkî yên din bin jî, şerr bike. Ji berê jî Mîrza Berzanî van eynî gotinan goti bûn û ev yek hêrseke mezin li Tirkiyê rakiri bû !

Piştî van danezanên Mîrza Berzanî, berdevkê partiya Yekîtî Niştimanî Kurdistan a Celal Talabanî, Sadûn Feylî, ji rojnama erebî El-Heyat re got ku ew piştgiriya helwesta Berzanî dike. « Helwesta kurdî yek e. Sedema wê ew e ku civatên erebî daxwaziyên me bi xurtî red dikin“, wî got.

Sûriye : Di 15 Çirî 2004 de, ew çû Sûriyê, ji riya Urdunê. Ew rastî serokê sûrî Beşşar El-Esed û kesahiyên firmî yên din hat ji bo giftûbêjkirina fêdêralîzmê li Iraqê, pêwendiyên her du welatan û pirsa Kerkûkê.

XWEPÊŞANDAN JI BO KERKÛKÊ 

Di 2 Çirî 2004 de, bi hezaran Kurd li bajarên Kurdî, Suleymanie, Duhok, Xaneqîn, Hewlêr û Kerkûkê, û herweha li Stokholm û Londonê, xwe pêşan da (meşiyan) ji bo ku Kerkûk bikeve nav navçeya Kurdistana Iraqê. 

Kemal Kerkûkî, endamê kurd ê encumena parêzgeha Kerkûkê, da zanîn ku li gora bend 58 a zagona katî ya iraqî, bi sed hezaran Kurd, Tirkmen, Asûrî, Kildanî …, ku ji aliyê Saddam Huseyn hati bûn qewrandin, divên ku vegerin malên xwe û Erebên ku ciyên wan stendi bûn divên ku vegerin navçeyên xwe, piştî tawîzkirina wan (dayîna alîkariya maddî ji aliyê hukûmeta iraqî). Bi hezaran Kurd ji xwe re, bê alîkarî, vegeriyan Kerkûk û derdorên wê, lê ew di rewşeke gelek xerab de dijîn, bê av û bê êlêktrîk. Piraniya wan li stada sporê a berê ya Kerkûkê bi cî bûne yan jî li derveyî bajêr, di bin konan, de dijîn. Hukûmeta kurdî tecrube dike ku bi imkanên xwe yên mutewazî alîkariya wan bike.

Di 25 Çirî 2004 de, balyozê (sefîr) nuh ê Iraqê li Tirkiyê, Sabah El-Duleymî, ji komeke rojnamevanan re got ku rewşa Kerkûkê ji ya beşên din ên Iraqê ne cihê ye û ku endîşeyên li ser wê hatine mubalexe (mezin) kirin. Û wî bi ser de jî got ku vegera bi deh hezaran Kurd bo vî bajarî tiştekî tabîî ye û ku amanca wê ne acizkirina civatên din, weka Ereb û Tirkmen, e.

KURD HÎN JÎ SÊGUHÇEYA SUNNÎ BERDIDIN

Malbatên kurd ku li sêguhçeya sunnî ya bajarên Fellûja, Remadî, Samarra û Baqûba dijîn direvin Kurdistanê, ji bo ku ew ji aliyê têrrorîstan weka hevkarên Amerîka tên dîtin, yan jî ji bo ku ew di navbera wan û hêzên ewlehiyê (emniyet) de diçikin. Li gora jimartinên Wezareta Kurdî ya Mafên Mirov li Suleymaniyê, bitenê di meha Tebaxa buhurî de, 396 malbat – ango 3.771 kes – gihajtin bajarê kurdî yê Kalarê, 209 malbat pena bûn Xaneqînê. Di Çirî 2004 de, ev jimar gihajt 1.000 malbat.

SEROKÊ ÊLEKE KURDÎ YÊ NÊZÎKÎ SADDAM HAT KUŞTIN

Di 6 Cirî 2004 de, serokê êleke kurdî yê nêzîkî Saddam Huseyn, Xalid Abdulxafûr El-Dubardanî, li Mûsilê hat kuştin. Ew li Seyyidatî El-Jemîle, berbajarekî Mûsilê, di ereba xwe de bû, demak ku çar zilam agir berdan wî. Yek ji dergevanên wî jî hat kuştin û yekî din jî bi giranî birîndar bû. Êrîşker kari bûn birevin.

SEROKÊ IRAQÎ DIBÊJE KU RÊFÊRANDUMA LI KURDISTANA IRAQÊ XIYANETEKE NETEWEYÎ YE : BERSÎVÊN BERPIRSIYARÊN KURD

Di 7 Çirî 2004 de, di hevpeyvîneke bi têlêvîzyona El-Arabiyya re de, serokê katî yê Iraqê, Xazî El-Yawer, da zanîn ku tevgera ku rêfêrandumekê li ser mafê Çarenûsiyê li Kurdistana Iraqê “xiyaneteke neteweyî ye” û divê ku bi zorê bê qedexe kirin. Berê heftekê, xwepêşandan li bajarên cihê yên Kurdistana Iraqê bû bûn. Ew ji aliyê Tevgera Rêfêrandumê, ku bangî serxwebûna Kurdistana Iraqê dike û Kerkûkê weka paytexta wê dixwaze, hati bû pêk anîn.

Her du berpirsiyarên kurd, Dr Behrem Salih, cîgirê serokwezîrê iraqî ji bo ewlehiyê, û Nêçîrvan Berzanî, serokwezîrê kurd, ev gotin di konfêranseke çapemeniyê ya hevrayî, di 8 Çirî de, li Hewlêrê, protêsto kirin. Behrem Salih got ku eger Iraq nebe welatekî dêmokratîk û fêdêral, ku tê de welatvanên kurd di ewlehiyê de dijîn, helbet gelê kurd ewê nexwaze ku bibe beşeke vê dewletê. Nêçîrvan Berzanî gotinên hogirê xwe dewam kirin û got : “Tevî hêzên dêmokratîk û iraqî, bernameyeke me ji bo avakirina Iraqeke nuh li ser bingehên dêmokratîk û fêdêral heye. Lê eger kesên fanatîk (mute’essib, êkstrêm), ango yên ku mafên gelê kurd napejirînin, desthilata Iraqê bixin destên xwe, helbet Kurd divên ku çarenûsa (qeder) xwe bi xwe dest nîşan bidin (tesbît bikin)”. Û Mîrza Berzanî got ku beşdarên Tevgera Rêfêrandumê zarokên Kurdistanê ne û girêdanên wan ne bi Partî Dêmokratî Kurdistan û ne bi Yekîtî Niştimanî Kurdistan re hene, û ku mafê wan, weka yê etniyên din, heye ku mafê çarenûsa xwe bixwazin. 

SERBAZÊN KORÊYA BAŞÛR KELA HEWLÊRÊ YA DÎROKÎ NUH DIKIN

Di 8 Çirî 2004 de, berpirsiyarên hêzên Korêya Başûr ku li Kurdistana Iraqê bi cî bûne got ku ewê bi arkêlogên korî û bi endamên UNESCO re bişêwirin, ji bo nuhkirina kela Hewlêrê ya dîrokî. Ewê ev leşker nêzîkî 50 karker jî ji rûniştevanên bajêr bistîne ji bo paqijkirina dorên kelê. 

Li Hewlêrê ji 600 ciyên arkêlojîk, ku kele jî ji wan e, hene.

PARLEMENTA KURDISTANÊ 6 DOSYE LI SER DOZA SADDAM HUSEYN AMADE DIKE

Di 11 Cirî 2004 de, Encumena Mafên Mirov a Parlementa Kurdistana Iraqê dest bi amadekirina pêkanîna kongreyeke fireh, di 13 û 14 Çirî li Hewlêrê de, li ser tevgerên têkdana (xerabkirin) hevrayî ya bajar û gundên kurdî di dema Saddam Huseyn de, kir. Encumenê 6 dosye amade kirin û ewê her yek ji van dosyan encumeneke taybetî pê xerîk (mijûl) bibe. Ev encumenên taybetî jî ewê rapporên hûr (bi tefsîl) pêşkêşî kongrê bikin. Ev dosya ev in : qurbanên tevgera Enfal (ji 280.000 kes bêtir di navbera 1987 û 1989 de hatin kuştin yan hunda bûn), ên çekên şîmîk, kesên cîhil û tevgerên erebkirinê, Kurdên Feylî (şîî), bûyerên xemgîn ên serhildana 1991 li Kurdistanê, dosyên bûyerên cihê.

Amanca vê kongrê ew e ku van dosyan pêşkêşî dadgeheke taybetî, ku ewê berpirsiyarên sereke yên rêjîma berê dadgeh bike û ji hukûmeta iraqî ya nuha bixwaze ku tawîzan bide qurbanên van tevgeran, bike. 

GIHANDINA DADMENDÊN KU EWÊ SADDAM HUSEYN DADGEH BIKIN

Di nîvê Çirî 2004 de, Amerîka û Ingilterê hefteyeke staja navneteweyî ji nêzîkî 30 dadmendên iraqî û prokurorên ku ewê Saddam Huseyn û hevkarên wî yên bilind dadgeh bikin re pêşkêş kir.

Berdevkekî Wezareta ingilîzî ya Karên Derve da zanîn ku semînerên cihê li Londonê hatin pêk anîn û ji aliyê pisporên lêgal ên Amerîka û Ingilterê hatin bi rê ve birin û ku babetên sereke ku hatin giftûbêj kirin cinayetên li dijî mirovatiyê û cinayetên şerr bûn. Wî bi ser de jî got ku ev kom ji aliyê Lord Woolf, serokê dadiya Ingiltere û Wales, hat vexwendin (dawet kirin) şîvekê (xwarina êvarê).

BANGEK JI ONU RE JI BO KU BÊTIR ALÎKARIYA HILBIJARTINAN BIKE

Di 20 Çirî 2004 de, wezîrê iraqî yê karên derve, Hoşyar Zîbarî (Kurd) da zanîn ku ONU (Rêxistina Neteweyên Yekbûyî) kêm karbidest şandin ji bo alîkirina amadekirina hilbijartinên Çile 2005 li Iraqê. Wî got ku jimara wan ji ya 300 karkerên ku ONU şandi bûn Tîmora Rojhilatî, navçeyeke ku gelhe û aqara wê ji yên Iraqê gelek piçûktir in, gelek kêmtir e. 

Par ONU, piştî bombekirina avahiya wê li Bexdadê, êkîpa xwe ya navneteweyî kişandi bû. Wê bitenê hişt ku êkîpeke piçûk vegere ji bo alîkarîkirina amadekirina hilbijartinan, lê ew naxwaze ku wê bê parastineke mezin firehtir bike.

SEROKWEZÎRÊ KURD LI AMERÎKA

Di 20 Çirî 2004 de, serokwezîrê kurd Nêçîrvan Berzanî çû Washingtonê û tê de rastî Seroka Ewlehiya Neteweyî, Banû Condolezza Rice; Alîkarê Sekreterê Dewletê, Richard Armitage, û Wezîrê Berevaniyê, Donald Rumsfeld, û alîkarê wî Paul Wolfowitz, hat. Amanca vê seredanê giftûbêjkirina rewşa siyasî ya katî li Iraqê, rewşa îro ya ewlehiyê, pirsên navçeyî, hilbijartin û amanca Iraqeke fêdêral, dêmokratîk û yekbûyî bû. Mîrza Berzanî helwesta xwe li ser zanava (nasname) kurdistanî ya bajarê Kerkûkê û li ser pêwîstbûna vegera xelkê wê ku ji aliyê Saddam Huseyn hati bû qewirandin dubare kir.

RUŞWETEKE MEZIN DI BERNAMA ONU YA “PÊTROL LI HEMBERÎ XWARIN” DE

Di 20 Çirî 2004 de, êkîpeke serbixwe ji bo kirina vekolînekê (ankêt) li ser ruşweta ku di bernama ONU, “Pêtrol li hemberî xwarin”, de hat dîtin hat danîn. Encumena Serbxwe ya Vekolînê navên 248 şirketên ku pêtrolê iraqî stend û yên 3.545 şirketên ku hebûnan (mal, tişt) ji hukûmeta Saddam Huseyn re firotin derxistin. Amanca vê projê ew bû ku alîkariya gelê Iraqê di salên ambargoyên li ser vî welatî bê kirin, bi destûrdayîna Saddam Huseyn ku qedrên (miqdar) kêm ên pêtrolê bifiroşe, li hemberî alîkariya ONU bi riya dayîna xwarin û pêkanîna projeyên pêşdebirinê. 

Serokê amerîkî yê berê yê Rêzêrvîstan, Paul Volcker, ku di Nîsana buhurî de ji aliyê Sekreterê Giştî yê ONU, Kofi Annan, ji bo çêkirina vê vekolînê hati bû nîşan kirin, got ku vekolîna wî li Fransa û Iraqê pirr baş ne hat pejirandin. 

Li gora Encumena Serbixwe ya Vekolînê, ev 248 şirketên ku li cihanê belav bûne 64,2 milyar dolar, li hemberî pêtrol, dan Iraqê û 3.545 şirketên ku hebûnan dan Başûr û Navenda Iraqê bi tevayî 32,9 milar dolar stendin. Encumenê navê 941 şirketên ku kontratên dayîna hebûnan ji Kurdistana Iraqê re, bi riya ajansên ONU, jî gotin. Mîrza Volcker pirîcar dubare kir ku ew naxwaze ku kesan yan şirketan tawanbar (bi sûc) bike. 

Berê du hefteyan, serokê amerîkî yê lêkolînan li Iraqê, Charles Duelfer, gazin kir ku di bernama ONU de ruşweteke mezin bûye û serokê çavdêrkirina (kontrol) vê bernamê, Benon Sevan, bi pejirandina ruşwetan, bi awayê bîlêtên firotina pêtrola iraqî, tawanbar kir. Lê Sevan nepejirandina xwe ya vê tawanbariyê pirîcar dubare kir.

MATRANEKÎ AMERÎKÎ JI BO REWŞA FILLEYAN LI IRAQÊ DI ENDÎŞÊ DE YE

Di 22 Çirî 2004 de, matranê amerîkî John H. Richard, bi navê Konfêransa Matranên Katolîk yên Amerîka, ji serokwezîrê iraqî, Iyad Allawî, û Sekreterê Dewletê yê Amerîkî, Colin Powell, re nameyek nivîsî û tê de got ku ew ji bo êrîşên bi qesd ên êkstrêmîstan li dijî filleyên Iraqê di endîşê de ye.

Bi hezaran fille ji Bexdad û navçeyên din reviyan Kurdistana Iraqê yan welatên biyanî.

SWÊD BI 80 MILYON KRON ALÎKARIYA IRAQÊ DIKE

Di 28 Çirî 2004 de, rêxistina swêdî ya alîkarîkirina pêşdebirinê, SIDA, daxuyaniyeke çapemeniyê weşand û tê de got ku ewê Swêd nîzîkî 80 milyon kronên swêdî bişîne Iraqê ji bo projeyên dêmokratîkkirinê û ji nuh de avakirinê.

Swêd yek ji welatên aktîftirîn di alîkariya pêşdebirina Iraqê de ye. Di 2004 de, wê 35 milyon kron ji bo pêkanîna projeyan da bûn. 

IDARA GIŞTÎ YA TÊLÊVÎZYON Û RADIO YA MÛSILÊ WEŞANÊN BI KURDÎ, TIRKÎ Û ASÛRÎ DIRAWESTÎNE

Li gora malpera kurdî Peyamer.com, di 2 Teşrîn 2004 de, Idara Giştî ya TV û Radio ya Mûsilê servîsên weşandina bi zimanên kurdî, tirkmenî û asûrî girtin, karbidestên wan ji kar avêtin û pêşniyara wan kir ku ew di servîsa weşanên bi erebî de kar bikin. Lê Kurd ev pêşniyar ne pejirand.

Serokê vê Idarê, Gazî Faysal, be’siyekî kevn e û karbidestên kurd bawer dikin ku sedema vê helwesta wî nijadparêzî ye.

MAMOSTE JI IRAQÊ DIREVIN

Di 3 Teşrîn 2004 de, Wezareta Perwerdekirina Bilind û Lêgerîna Zanyarî (ilmî) da zanîn ku ji 1.600 mamosteyên zanîngehan bêtir Iraq berda, ji sedema nizmbûna mûçeyan (meaş), tehdîd, revandin û kuştinan.

Wezaretê bi ser de jî got ku par 14 mamosteyên zanîngehan hati bûn kuştin û ku 75 ji wan jî hunda bûne. 

RAPPOREK LI SER HATIN Û ASTA PERWERDEKIRINÊ LI IRAQÊ

Di 3 Teşrîn 2004 de, Buroya Navendî ya Jimartinan, rapporek li ser rewşa diravî (malî) û perwerdekirinê ya Iraqiyan weşand. Li gora vê rapporê, li Iraqê rêjeya (nisbet) malbatên xizan (feqîr) 43%, ya malbatên çîna navîn 44% û ya malbatên dewlemend 2% e.

Rappor, ku li ser 28.500 malbatên irakî hatiye çêkirin, got ku parêzgeha Qadisiyye di serê kêmbûna xwarin de ye. Û wê got jî ku 22% Iraqiyan nexwenda ne, 11% piştî dibistana duyemîn (lîse, sanewî) xwendina xwe dewam dikin, 9% dîplomên dibistanên duyemîn stendine û 15% dibistana pêşîn ne qedandiye.  

MERIVEKÎ SEROKÊ IRAQÊ QAÇAXÇÎ YE

Li gora malpera kurdî Peyamer.com, endamekî malbata serokê Iraqê Gazî El-Yawer, ku bi navê Sifûq Ecîl hatiye nasîn, bûye qaçaxçiyekî bihêz. Bitenê di çend mehên buhurî de, wî 400 kamyonên xwarin derbas kirin Sûriyê. Li gel ku desthilatên sînorê bajarê Mûsilê berpirsiyarê deriyê sînorî El-Rabîa ixtar kiri bû ku nehêle ku Ecîl hebûnan derxîne derveyî Iraqê, efserên (zabit) vî deriyî ev ferman bi cî ne anîn.

Cardin li gora malpera Peyamer.com, wezîrê hundirî yê iraqî encumenek pêk anî, ji bo lêkolînkirina vê doza qaçaxçîtiyê. 

CÊJNA RÊXISTINEKE ALMANÎ JI BO JI NUH DE AVAKIRINA GUNDÊN KURDISTANÊ

Di 6 Teşrîn 2004 de, rêxistina almanî « Dhk Dortmunder helfen in Kooperation », ku li Dortmundê ye, şeveke muzîkî ya kurdî pêk anî, ji bo ku hatina şevê bide ji uh de avakirina gundên kurdî. Ev rêxistin ji 1991 de di vî warî de kar dike û heta nuha 55 gundên kurdî ku ji aliyê rêjîma Saddam Huseyn hati bûn têk dan ava kirin. Ji berê, navê rêxistinê « Dortmunder Helften Kurden » bû.

ÎLANKIRINA ZAGONA ŞERR JI BO 60 ROJAN

Di 8 Teşrîn 2004 de, hukûmeta iraqî zagona şerr ji bo 60 rojan li hemî Iraqê, ji xeynî Kurdistanê, îlan kir. Ev yek ji bo nehiştina kirinên şiddet û têrrorîzmê û ji bo pêkanîna hilbijartinên wêbê.

Piştî girtina sînorê Iraqî-Sûrî ji aliyê Amerîkanan, bi hezaran Iraqî xwe avêt sînorê Urdunê ji bo ku tê de pena bibe (iltica).

VEKIRINA BANKEKE KORÊYA BAŞÛR LI HEWLÊRÊ

Di 9 Teşrîn 2004 de, Piştî seredaneke 9 rojan a wezîrê berevaiyê (şerr) yê korêyî, Yoon Kwang-ung, hukûmeta kurdî biryar stend ku bankeke Korêya Başûr, ku nuh bi alîkariya hêzên korêyî hatiye ava kirin, veke.

RÊXISTINA KURDISTAN DEVELOPMENT CORPORATION PÊŞWAZIYA CÎGIRÊ SEROKÊ IRAQÊ LI LONDONÊ DIKE

Di 10 Teşrîn 2004 de, rêxistina Kurdistan Development Corporation, ku li London û Hewlêrê ye, taştêyek (xwarina nîvro) pêşkêşî Dr Roj Nûrî Şawês, cîgirê serokê Iraqê (Kurd) û serokê berê yê Parlementa Kurdistana Iraqê, kir. Ew bi hogiriya nimînendeyên bilind ên Hukûmeta Katî ya Iraqî, ku ji wan wezîrên çandin (ziraet) û hawirdorê, cîgirê wezîrê perwerdkirinê û balyozê nuh ê Iraqê li Ingilterê, çû bû Londonê. 

Vexwendin li Mala Lordan, ji aliyê Baroness Northover, berdevka lîbêral dêmokrat ji bo karên navneteweyî, hat kirin.

Ji aliyê ingilîzî jî ev kesahî hebûn : Donald Anderson, serokê encumena karên navneteweyî ya hukûmeta ingilîzî; Lord Howell, berdevkê ji bo karên derve û Lord Tim Clement-Jones. Di Tebaxa buhurî de, Kurdistan Development Corporation karê şandeya Lord Clement-Jones li Kurdistana Iraqê hêsan kir. Ji wê gavê de, ew hergav hukûmeta ingilîzî „lobî“ dike ji bo ku ew konsulatan li her sê parêzgehên Kurdistana Iraqê veke.

Amanca vê xwarina nefermî ew bû ku giftûbêjan di navbera şandeya iraqî, Kurdistan Development Corporation û serokên ramana tevane ya Ingilterê de pêş de bibe. 

Kurdistan Development Corporation bi buroya serokwezîrê Kurdistana Iraqê re kar dike, ji bo handana (teşwîq) ferzendan (firset) li Kurdistana Iraqê û kişandina balan li ser ciyê wê yê stratêjîk, weka pirekê ber bi Iraq û Rojhilata Nêzîk. 

BE’SIYÊN IRAQÎ YÊN KEVN KIRINÊN TÊRRORÎST JI DERVE IDARE DIKIN

Di 11 Teşrîn 2004 de, wezîrê iraqî yê dadiyê, Malik Dûhan El-Hesen, da zanîn ku 4 endamên partiya Be’s a fesxkirî û yên polîsê dizî tevgerên leşkerî yên têrrorîstan li Iraqê ji welatekî hevsî (cîran) idare dikin. Wî bi ser de jî got ku piştî ragirtina merivekî girîng ê rêjîma berê, torek (şebeke) hat dîtin. Ev kesahî (şexsiyet) agahdariyên hûr li ser van 4 endamên bilind dan. Saddam Huseyn ew, tevî gelek pere, şandi bûn derve. Erkê (wezîfe) wan idarekirina tevgerên leşkerî piştî ketina wî bû. 

PÊŞMERGE NAHÊLIN KU TÊRRORÎST DERBAS BIBIN BEŞA KURDÎ YA MÛSILÊ

Piştî pelixandina têrrorîstan li Fellûjê, jimareke mezin ji wan derbasî Mûsilê, bajarê 3mîn ê Iraqê, li sînorê Kurdistanê, bû (ji berê, piraniya rûniştevanên vî bajarî Kurd bûn, lê ew ji aliyê Ingilîzan di salên 1920 de hat ereb kirin). Îro, piraniya xelkê Mûsilê Ereb e. Çemî Diclê jê derbas dibe û wê dike du beş : Li Rojavayê Ereb û li Rojhilatê Kurd dimînin. Gelek gundên li dora Mûsilê jî kurdî ne. 

Piştî êrîşên mezin li Mûsilê, bi sedan polîsên iraqî xwe ji karê xwe kişand yan jî xwe gihand têrrorîstan. Vê yekê hukûmeta Iraqê neçar kir ku pirên ku digihînin beşa kurdî ya bajêr bigirin ji bo ku nehêlin ku serhil derbasî wê bibin. 

Serokê pêşmergên Yekîtî Niştimanî Kurdistan, Sadî Ehmed Pîre, di Teşrîn de da zanîn ku têrrorîstan 8 qereqolên polîs xistine bin çavdêriya (kontrol) xwe û ku li gora wî 60% ji hêzên polîs xwe gihandiye wan.

Di mehekê de, nêzîkî 50 Kurd li Mûsilê ji aliyê îslamîstên fanatîk û be’siyan hatin kuştin. Laşê hin ji wan li ser 
rê hati bûn avêtin. Gelek xwendekarên kurd ên zanîngeha Mûsilê neçar bûn ku biçin Hewlêrê ji bo ku li wê derê xwendina xwe dewam bikin.

Di 17 Teşrîn 2004 de, her du serokên kurd, Mesûd Berzanî û Celal Talabanî, di konfêranseke çapemeniyê ya hevrayî li Selaheddînê de, da zanîn ku ew nikarin li ber qirkirina Kurdan li Mûsil û Kerkûkê bêdeng bimînin. Û wan got ku ew napejirînin ku hilbijartin li Kerkûkê berê rastkirina rewşa wê bên kirin (vegera Kurd, Tirkmen û Asûrî-Kildaniyan û derketina Erebên ku Saddam Huseyn li wira bi cî kiri bûn). 

HUKÛMETA KURDÎ RIYA MÛSIL-HEWLÊRÊ DIGIRE

Di 15 Teşrîn 2004 de, hukûmeta kurdî dest bi tevgerên girtina riya di navbera Mûsil û Hewlêrê de, ku tê de serbazên Korêya Başûr dimînin, kir. Ev yek piştî xerabûna rewşa ewlehiyê li Mûsilê.

Hukûmetê pêşmerge û polîs bi cî kirin ser rê, blokên katî li dirêjayiya riya neteweyî N° 2 û riyên din ên sereke di navbera Mûsil û Hewlêrê de danîn û bingehên çavdêriya (kontrol) riyan ji bo erebe û kesan xurttir kirin. 

VEKIRINA NAVENDEKE LÊGERÎNÊN DÊMOKRATÎK LI ZANÎNGEHA DUHOKÊ

Di 20 Teşrîn 2004 de, bi hevkariya Enstituya Komarî ya Nevneteweyî ya Amerîkî, navendeke lêgerînên dêmokratîk li beşa huqûqê li zanîngeha Duhokê vebû. Ev Enstitu ewê stajên taybetî pêk bîne, ji bo belavkirina çanda dêmokratîk di navbera berpirsiyarên idarî û yên partiyên siyasî, mamoste û xwendekarên zanîngehê de, li parêzgeha Duhokê. Bi ser de jî, ewê Enstitu şîret û agadariyên taybetî li ser avakirina civakeke dêmokratîk li Iraqê bide. 

Merasîmên vekirinê di bin patronaja Dr Imad Muhammed Jibraîl, cîgirê serokê zanîngeha Duhokê, de û bi beşdariya jimareke mezin ji berpirsiyarên idarî û siyasî, û ONG (rêxistinên ne hukûmî) ku pisporên mafên mirov in, bûn.

Di konfêranseke çapemeniyê de, serokê beşa huqûqê yê vê zanîngehê, Dr Muhammed Ehmed Ramazan, got ku girîngiya vê Enstituyê ew e ku alîkariyên wê ewê ne bitenê li nav zanîngehê, lê li hemî çînên civakî bibin. 

HILBIJARTINÊN IRAQÊ DI 30 ÇILE 2005 DE

Di 21 Teşrîn 2004 de, berdevkê Encumena Serbixwe a Hilbijartinan li Iraqê, Ferîd Eyar, da zanîn ku desthilatên iraqî mêjuya 30 Çile 205 ji bo kirina hilbijartinan li Iraqê, li gel dewambûna kirinên têrrorîst, dest nîşan da.

Ev hilbijartin ewê di eynî zemanî de ji bo parlementa fêdêral li Bexdadê û parlementa herêmî ya Kurdistana Iraqê, ku li Hewlêrê ye, bibin. Ji bo Kerkûkê, berpirsiyarên kurd israr dikin ku, weka li parêzgehên din, hilbiartinên parlementa fêdêral tê de bibin, lê ku hilbijartinên parlementa herêma kurdî divê ku tê de bên şûn de xistin, heta ku xelkê wê ku ji aliyê Saddam Huseyn hati bû qewirandin vegere ciyê xwe û ku Erebên ku tê de hati bûn bi cî kirin jê derkevin. Ev xwestin di bend 58 a zagona katî ya iraqî de heye. Li gel daxwaziyên fermî yên Kurdan, Encumena Hilbijartinan ne xwest ku guhdariya wan bike. Ev rewş hîn jî ne zelal e. Partiyên siyasî yên kurdî got ku eger xwestinên wan li ser hilbijartinên Kerkûkê neyên bi cî anîn, ewê xwe ji hilbijartinan bikişînin. Pirseke din jî ji bo partiyên kurdî heye, ew jî a berf e. Li gundên kurdî yên çiyayî ku tê de berf gelek dibare û ku pirîcar riyên piçûk digire, ewê ji bo xelk zor be ku biçe sendoqên hilbijartinan. 

ÊRÎŞÊN LI DIJÎ KURDAN

Di 5 Îlon 2004 de, erebeyeke bombekirî li ber akadêmiya polîs li Kerkûkê teqiya. 20 kes hatin kuştin û 36 jî birîndar kirin.

Di 8 Îlon 2004 de, berpirsiyarekî polîsê dizî yê Partî Dêmokratî Kurdistan, Horman Elî Osman, dema ku diçû nivîsgeha (buro) xwe, ji êrîşeke li Kerkûkê kutah (xelas) bû. Di agirberdanekê de, piştmêrê wî hat birîndar kirin û êrîşker jî bi giranî birîndar bû.

Di 14 Îlon 2004 de, parêzgarê parêzgeha Duhokê, Nêçîrvan Ehmed, dema ku diçû nivîsgeha xwe ji êrîşeke endamên Ansar El-Sunna kutah bû. Piştmêrên wî hatin birîndar kirin. Ev tecruba kuştinê li malpera vê koma têrrorîst hat weşandin.

Di 14 Îlon 2004 de, 12 polîsên kurd di êrîşeke li Baqûbê hatin kuştin. 

Di 15 Îlon 2004 de, laşek, piştre du laşên bê serî yên Kurdên şîî li nêzîkî gundê Elî Reş, li parêzgeha Mûsilê, hatin dîtin. Kurdekî din ê şîî yê gundê Tezqrapê, li nêzîkî Mûsilê, li Fellûjê hat revandin, dema ku wî xwarin û alîkariya mirovî ji xelkê Fellûjê re dibirin.   

Di 19 Îlon 2004 de, laşên serjêkirî yên 3 pêşmergeyên kurd ên Partî Dêmokratî Kurdistan li ser riyekê, li derveyî bajarê Mûsilê, hatin dîtin. Serjêkirina wan di kasêteke vîdêo de, di malpera Ansar El-Islam de, hat nîşan dan. Ev kom Kurdan bi hevkarîkirina Amerîkiyan tawanbar dike. Ji berê, wê 12 karkerên nêpalî revandi bûn.

Di 19 Îlon 2004 de, 3 ajoyên (şoffor) kurd ên Iraqê li nêzîkî bingeheke leşkerî ya amerîkî li Beledê, di navbera Mûsil û Bexdadê de, hatin revandin û piştre kuştin.

Di 20 Îlon 2004 de, têrrorîstan li Mûsilê parêzerekî (avukat) kurd, Yûsif Şebek, kuşt. Ew endamê encumena çarekirina pirsên malxweyiyê (mulk), ku ji 7 endaman, ku ji wan 3 Ereb û 3 Kurd in, ava bûye bû. Amanca vê encumenê nehiştina pevçûnan di navbera etniyên cihê li Mûsilê de ye. 3 roj berê kuştina wî, Yûsif Şebek ji aliyê têrrorîstan hati bû tehdîd kirin, û jê û ji hogirên wî hati bû xwestin ku vê encumenê fesx bikin û ji Mûsilê derkevin. 

Di eynî rojê de, têrrorîstan nameyeke tehdîdê ji Banû Necat Goran, endama Yekîtiya Jinên Kurdistanê li Mûsilê, re şand û tê de got ku eger ew karê xwe bernede ewê bê kuştin.

Di 30 Îlon 2004 de, laşê piştmêrê sereke yê serokê şaredariya Kerkûkê, Celal Fettah Umer, hat dîtin. Polîs da zanîn ku ew berê hat revandin, piştre êşkence kirin û bi bivirekê li mîde û serê wî hat xistin, û li dawiyê bi gulleyekê di devê wî de hat kuştin.

Di 6 Çirî 2004 de, 3 pêşmerge û ajoyên wan ên sîvîl di kemînekê de li Kalar de, li nêzîkî Baqûbê hatin kuştin û 5 pêşmergeyên din hatin birîndar kirin. Êrîşkerên nenas agir berda ereba pêşmergên Yekîtî Niştimanî Kurdistan. Qurban ji navçeya xwe, Sadiye, dihatin û diçûn navçeya Suleymaniyê. 

Di 11 Çirî 2004 de, komeke girêdayî El-Qaîde, Ansar El-Islam, kasêteke vîdêo li malpereke entêrnêtê weşand û tê de serjêkirina du ajoyên kamyonan ên tirk û wergerekî (tercuman) kurd ê Iraqê nîşan da. Werger Luqman Huseyn, ji Duhokê û endamê Partî Dêmokratî Kurdistan bû.

Di 12 Çirî 2004 de, 4 zarok mirin û 2 bi giranî birîndar bûn, dema ku mînek (lexm) li Dibs, di navbera Duhok û Feyda de, li dirêjayiya riya sereke ya Mûsilê, teqiya. Guwahan (şahid) rastand ku rezzên mînan ji par de, ji dema vegera Kurdên sirgûnkirî de, hatin paqij kirin û ku ew bawer in ku mînên din jî ji bo kuştina sîvîlan nuh hatine çikandin. 

Di 13 Çirî 2004 de, alîkarê parêzgarê Mûsilê, Xusrew Goran, ku Kurd e, ji êrîşeke li Mûsilê kutah bû. Dema ku ew ji şîna endamekî Encumena Parêzgeha Mûsilê, Abdulmejîd El-Enter, vedigeriya, teqemeniyên TNT li nêzîkî karwaneke ereban, ku ereba wî jî tê de bû, li taxa Hey El-Eman, teqiyan. Serê siba wê rojê, komeke bi navê El-Muqawema El-Islamiyya (Liberxwedana Islamî) jê re nameyeke tehdîdê şandi bû û tê de goti bû ku ew ji riya Xwedê dûr ketiye û hevkariya Amerîkanan dike.

Di 16 Çirî 2004 de, endamê Eniya tirkmenî ku girêdayî Enqerê ye, Xefûr Ebû Bekr, li Kerkûkê ji aliyê çekdarên nenas hat kuştin. Du zarokên wî bi sivikî hatin birîndar kirin.

Kolonêl Burhan Taha da zanîn ku êrîşkeran ereba qurban dizî, piştî ku her du zarokên wî jê dehf dan derve.

Di 23 Çirî 2004 de, serokê polîsê Hewlêrê, kolonêl Taha Ehmed Umer, dema ku ji mizgeftekê derdiket hat kuştin. Êrîşkerên nenas agir berda wî û ew bi 8 gullan kuşt. Ev kuştin di eynî dema du êrîşên intiharî li dijî polîsên iraqî, li derên din ên Iraqê, çêbûn bû.           

Di 4 Teşrîn 2004 de, laşê sermayedarekî kurd li hevêrkeke (zon) çolî, li 80 km li Başûrê Rojavaya Kerkûkê, hat dîtin. Şivanek vî laşê riziyayî dît û desthilatên kurdî agahdar kirin. Tê bawer kirin ku ew laşê Yûsif Ehmed, sermayedarekî ku bazarganiyê bi hukûmeta katî ya iraqî û hêzên hevalbend re dikir û ku berê çend mehan weka hundabûyî hati bû îlan kirin, bû. Gulleyek di serê wî de hat dîtin û destên wî jî li paş pişta wî hati bûn girêdan.

Di 11 Teşrîn 2004 de, parêzgarê kurd ê Kerkûkê, Abdulrahman Mustafa, ji êrîşeke bi erebeyeke mînkirî kutah bû. Êrîş li navenda Kerkûkê, li nêzîkî avahiya Yekîtî Niştimanî Kurdistan, bû. Tutişt bi parêzgar ne hat lê peyayek hat kuştin û kesên din li ser pira El-Tabaqçelî hatin birîndar kirin.

Di 14 Teşrîn 2004 de, merivên çekdar berpirsiyarekî bilind ê Partiya Kommunîst a Iraqî û endamê parlementa katî ya iraqî, Weddah Hesen Abdulemîr, li Suleymaniyê kuşt. 4 erebe li dû ereba wî, li ser riya Hewlêrê, ketin, ew kuşt û çend kesên din birîndar kirin.

Di 14 Teşrîn 2004 de, wergerek û penaberekî kurd ê berê, Ismaîl Zîbarî, li derveyî Fellûjê, dema ku wî karê wergerandinê ji bo hêzên amerîkî li vî bajarî dikir, hat kuştin.

Zîbarî di 1996 de, tevî dê û bavê xwe û 13 xuşk û birayên xwe, çû bû Amerîka, piştî ku çend sal li kampeke penaberan li tirkiyê, piştî şerrê Kendavê (Xelîc) a 1991, derbas kirin. Ew endazekî sîvîl bû, li Binghamton dijiya û netewahiya amerîkî stendi bû. Ew berê sê mehan vegeriya bû welêt ji bo ku tê de bi kêr bê.

Di 23 Teşrîn 2004 de, zilamên çekdar agir berda serbazên dergevanên neteweyî, yek ji wan û sîvîlek hatin kuştin.

Di 24 Teşrîn 2004 de, zilamên çekdar kemînek ji pêşmergên ku diçûn Mûsilê re danî, yek ji wan kuşt û 9 birîndar kirin. 

Di 25 Teşrîn 2004 de, 3 laş, ku yek ji wan ê pîştmêrê kurd ê wezareta mafên mirov ya hukêmeta herêma Kurdistanê bû, li Mûsilê hatin dîtin.

Di 26 Teşrîn 2004 de, 12 laşên din ên nenaskirî ji aliyê hêzên pirneteweyî li beşa Rojavayê ya Mûsilê hatin dîtin. Jimara miriyan di nav çend rojan de gihajt 40, ku piraniya wan serbazên (esker) iraqî bûn.

Di 28 Teşrîn 2004 de, wezîrê iraqî yê karên derve (Kurd), Hoşyar Zîbarî, ji êrîşeke bi bombê kutah bû. Piştmêrên wî 800 kg teqemenî li erebeyeke ku li ser riya karwana wî rawestiya bû dîtin. Ev tecrubera kurştina Mîrza Zîbarî ya 2mîn bû.

ÎRAN Û KURDISTANA ÎRANÊ

JI IMADEDDÎN BAQÎ RE QEDEXEKIRINA GERRÊ

Di 8 Çirî 2004 de, Amnesty International da zanîn ku di 4 Çirî 2004 de pasaporta berpirsiyarekî Şirketa Parastina Mafên Girtiyan, Imadeddîn Baqî, jê hat stendin, dema ku wî xwe amade dikir ku li derveyî welêt beşdar bibe çend konfêransan li ser mafên mirov. Fermana stendina pasaportê ji aliyê Dadgeha Taybetî ya Olî ya îranî hat stendin. Ev dadgeh sazendeyeke  (muessese) ji derveyî zagona bingehî ye. Amnesty International û çend rêxistinên ONU (Rêxistina Neteweyên Yekbûyî) guherandin yan rakirina wê xwest.

Amnesty bangî desthilatên îranî û Buroya Serokê Bilindtirîn ê Îranê kir ku naskirina kesên ku tecrube dikin ku mafên mirov li Îranê pêş de bibin û biparêzin garantî bikin. Û wê ji wan xwest jî ku ji dadî, hukûmet û parlementê bixwazin ku Daxuyaniya Mafên Mirov a ONU bi cî bînin.

RAGIRTINA 6 ROJNAMEVANÊN ENTÊRNÊTÊ

Di 14 Çirî 2004 de, hogir û merivên 6 rojnamevanên entêrnêtê ragirtina wan ji aliyê desthilatên îranî da zanîn û navên wan gotin : Şahram Rifîzade, Babak Gafûrî-Azar, Rûzbeh Amîr-Ebrahîmî, Manif Mazrwî, Omîd Memeryan û Mostafa Derayatî.

Di çar salên dawîn de, nêzîkî 100 weşan hatin qedexe kirin. Bi vî awayî, Entêrnêt bûye lîmana (bajarê li ber derya) azadiyê ji bo rojnamevan û jimareke mezin ji cuhanan. 

Di 25 Teşrîn 2004 de, Yekîtiya Ewropî li dijî van ragirtinan protêsto kir. Ew herweha li dijî ragirtina Mohammed Rêza Agapûr, rojnamevanekî azerî ku sernivîskarê kovara qedexe „Asan“ bû, û ya Ensefalî Hedayat, rojnamevanekî kurd ku di Nîsan 2004 de bo 18 meh zîndan hati bû mehkûm kirin derket. Û wê li dijî ragirtina berpirsiyarên hindikayiyên olî, weka fille û behaiyan, jî protêsto kir. 

JI 1.000 PENABERÊN KURD ÊN ÎRANÊ BÊTIR JI KAMPA XWE LI IRAQÊ REVIYAN

Di 23 Teşrîn 2004 de, ajanseke penaberên ONU da zanîn ku ji 1.000 penaberên kurd ên Îranê bêtir kampa xwe, El-Taş, li nêzîkî Remadî, li Rojavaya Bexdadê, ji sedema şerrê ku ewlehiya (emniyet) wan xist tehlikê, reviyan.

Buroya Kommîsarya Bilind a Penaberan a ONU (HCRNU) da zanîn ku ev penaber 30% yên 4.200 Kurdên Îranê ku li vê kampê dijîn in û ku tukes nizane ew çûn kîjan derê. Av û êlêktrîk jî li kampê hatin birrîn.

LAWEKÎ KURD Ê 14 SALÎ HAT KUŞTIN JI BO KU ROJÎ NE GIRT

Di 23 Teşrîn 2004 de, Iran Press da zanîn ku lawekî kurd ê 14 salî bi 85 şelpeyên (darbe) qamçî (kirbac) hat mehkûm kirin, ji bo ku wî rojiya meha Ramazanê rawestand. Ew ji van şelpeyan mir. Şîna wî ku diviya bû ku di 13 Teşrîn de biba ji aliyê desthilatên îranî hat rakirin (ilga kirin), ji sedema protêstoyên xelkê Sanandajê (Sine), li Kurdistana Îranê, ku li goristanê civiya û dest pê kir keviran bavêjin desthilatan.

Desthilatên îranî ku navê vî lawikî aşkere ne kir biryar stend ku bitenê malbata wî ya nêzîk beşdarî şîna wî bibe.

SWÊD MAFÊ PENABERIYÊ DIDE 2002 KURDÊN ÎRANÊ

Di 24 Teşrîn 2004 de, Buroya Kommîsarya Bilind a Penaberan a ONU li Amman, Urdunê, da zanîn ku 2002 Kurdên Îranê mafê penaberiya (iltica) siyasî li Swêdê stend û ku ewê di nêzîk de bi firokê biçin. Ew berê hatin birin kampeke penaberan li sînorê iraqî-urdunî.

Berpirsiyarekî buroya iraqî ya Rêxistina Navneteweyî ya Derhatîbûnê (Migrasyon) got ku komeke din a 183 penaberan hîn li Iraqê ye, ku wê jî mafê penaberiyê li Swêdê stendiye û ku ewê ji 8 Kanûn 2004 de biçe. 

Ev penaber ji Iraqê, ber sînorê urdunî, par di dema vegirtina amerîkî ya Iraqê de, reviya bûn. Lê Urdun destûr ne da bû wan ku bikevin nav welêt û ew neçar kirin ku li kampa Rûşeydê, li çolekê, di mercên xerab de bimînin.

Nêzîkî 500-600 Kurdên din ên Îranê, ku piraniya wan endam û sempatîzanên Partî Dêmokratî Kurdistana Îran (PDKÎ) in, ji 1998 de pena bûne Tirkiyê. Tirkiyê bitenê bi tezyîqa Kommîsarya Bilind a Penaberan a ONU ew hewandin. Lê ew bi wan xerîk (mijûl) nabe, masrafa wan a rojane nade û wan neçar dike ku bipergal (bi awakî muntazam) biçin bal polîsê tirkî. 

Yek ji van penaberan, ku ne xwest ku navê xwe bêje, rastand ku ji derveyî van 500-600 penaberan, li Tirkiyê nêzîkî 1500-1800 penaberên din ên Kurdên Îranê, ku bi awakî nîv-lêgal dijîn, hene.

Li gel ku ev penaber digihêjin Wanê, bajarekî Kurdistana Tirkiyê, hukûmeta tirkî wan li vê navçê nahêle û li bajarên tirkî yên Rojavaya welêt belav dike : Konya, Isparta, Burdur, Kayseri, Nevşehir, Eskişehir, Çorum, Kastamonu, Yozgat, Tokat û wekî din. Ev yek ji bo dûrxistina wan ji Kurdên Tirkiyê û bi vî awayî nehiştina “tehlika kurdî”.

SÛRIYE Û KURDISTANA SÛRIYÊ

SÊ SAL ZÎNDAN JI BO DU SIYASIYÊN KURD

Di 1 Îlon 2004 de, Dadgeha Ewlehiya Dewletê du siyasiyên kurd bi “endambûna rêxistinên ku dixwazin ku ji Sûriyê veqetin” tawanbar kirin û bi 3 sal zîndan mekûm kirin.

Ferhad Ebdulrehman, endamê partiya kurdî Yekîtî, û Ibrahîm Ne’san, endamê Partiya Yekîtiya Dêmokratîk li Sûriyê, li dawiya 2002 û destpêka 2003 de hati bûn ragirtin.

Dadgehê doza (da’wa) 15 Kurdên din ku beşdarî serhildana 12 Adar 2004 bû bûn şûn de xist. Di destpêka van bûyeran de, bi hezaran Kurd hati bûn ragirtin û bi hovî êşkence kirin. Nuha ji wan ji 180 kes bêtir li zîndanên sûrî mane. 

ZANÎNGEHA HELEBÊ 7 XWENDEKAR DAVÊJE

Di 22 Tebax 2004 de, encumena zanîngeha Helebê biryar stend ku 7 xwendekarên zanîngehê, 5 ji wan bicarekê û yek jî ji bo salekê, bavêje. Ev yek ji bo ku ew beşdar bû bûn protêstoyeke xwendekarî ya aşîtiyane li zanîngehê li dijî biryarname N° 6 ku dirastîne ku dewlet nema neçar (mecbûr) e ku li sazende (muessese) û daireyên dewletê de kar bide kesên ku dîplomên endaziyê (hendese) stendine. Encumena parastina xwendekarên avêtî li dijî vê biryarê protêsto kir û bangî aktîvîstên siyasî, sîvîl, çandî û civakî kir ku ew jî vê yekê bikin.

SÛRIYE 7 MÎLÎTANÊN PKKê TESLÎMÎ TIRKIYÊ DIKE

Di 10 Îlon 2004 de, Sûriyê berpirsiyarekî bilind ê PKKê (KONGRA-GEL) û 6 hevalên wî teslîmî Tirkiyê kirin, di çarçeva hevkariya di navbera her du welatan de di warê ewlehiyê de.

Polîsê sûrî Halimi Yıldırım, ku ji 1996 de reviya bû Sûriyê, û 6 hevalên wî di Tîrmeha buhurî de ragirti bûn, dema ku wan tecrube dikir ku vegerin Tirkiyê. Ew li çiyayên Kurdistana Iraqê bûn û dixwest ku xwe bigihînin hevalên xwe yên ku li Dersîmê, li Kurdistana Tirkiyê, şerr dikir.

KONGRE Û SÊNATOYA AMERÎKÎ LI DIJÎ SÛRIYÊ DENG DIDIN

Di 14 Îlon 2004 de, Kongreya amerîkî (parlement) bi piraniyeke mezin deng da biryareke ku bi xurtî “pelixandinên aşkere ya mafên mirov û azadiyên sîvîl ên gelên sûrî û lubnanî ji aliyê Komara Erebî ya Sûrî” mehkûm kir. 

Biryarê li ser hukûmeta amerîkî jî israr kir ku ew piştgiriya aktîvîstên sûrî yên mafên mirov û “dijberiya bê şiddet” bike  û xwest ku Sûriye dev ji vegirtina illêgal a Komara Lubnanî berde û bernameya afirandina çekên têkdana tevayî rawestîne.

Di 26 Îlon 2004 de, Sênatoya amerîkî deng da projeyeke biryarê û xwest ku hêzên leşkerî yên sûrî tavil ji Lubnanê derkevin û ji Sûriyê xwest ku piştgiriya partiya islamî Hizbullah rawestîne.

TECRUBEYÊN ŞÎMÎK LI SER RÛNIŞTEVANÊN DARFÛRÊ

Di 15 Îlon 2004 de, rojnameya almanî Die Welt da zanîn ku rapporên polîsê dizî yê rojavayî aşkere kir ku Sûriye tecrubeyên çekên şîmîk (kîmyayî) li ser kesên sîvîl li navçeya Darfûrê, li Sûdanê, bi hevkariya hukûmeta sûdanî, kirin û ku di dehan kes ji vê yekê mirin. Şopên birînên ku xuya ye ku encamên çekên şîmîk in li ser laşên qurbanan hatin dîtin.

KURDEK DI BIN ÊŞKENCÊ DE MIR

Di 28 Îlon 2004 de, Henan Bekr Henan Dîko, Kurdekî Sûriyê yê 53 salî, li gundê Qasim, li navçeya Efrînê, li Kurdistana Sûriyê, mir. Roja din ew hat gor kirin û li paş xwe biyek û deh zarok hiştin.

Henan Dîko bi awakî ne qanûnî di 16 Îlon 2004 de hat birin beşa ewlehiya leşkerî ya Helebê, bê ixtarkirina huqûqî yan polîsî. Ew li wê derê 4 roj bi awakî hov hat êşkence kirin. Piştî ku jê derket, malbata wî ew bir bal bijîjkekî (doktor) li Helebê. Şopên êşkencan li ser mill, çîp û serê wî xuya bûn. Piştre ew li malê li nav ciyan, heta ku dilê wî rawestiya, ma.

34 XWENDEKARÊN KURD ÊN SÛRIYÊ LI KURDISTANA IRAQÊ DIXWÎNIN

Piştî serhildana Adara 2004, desthilatên sûrî gelek xwendekarên kurd ji zanîngehên wan qewirandin. Loma, zanîngehên Kurdistana Iraqê biryar stend ku di vê payîzê de pêşwaziya 34 ji wan bikin : 20 li zanîngeha Hewlêrê û 14 li ya Suleymaniyê.

POLÎSÊ SÛRÎ LI XWEPÊŞANDIYÊN KURD DIXE

Di 5 Çirî 2004 de, nêzîkî 100 Kurdên « biyanî », ango ku weka ne sûrî hatine hesab kirin, xwest ku bi hinceta sersaliya 40mîn a kişandina netewahiya wan a sûrî (05.10.1962) li ber encumena wezîran li Şamê protêsto bikin. Lê polîs li wan xist û ew ne hiştin ku nêzîkî avahiyê bibin.

XWENDEKAREKÎ KURD JI BO 3 SAL ZÎNDAN TÊ MEHKÛM KIRIN

Di 10 Çirî 2004 de, Dadgeha Ewlehiya Dewletê ya Şamê xwendekarê kurd Mesûd Hemîd ji bo cizayê 5 sal zîndan, piştre ew daxist 3 sal, mehkûm kir. Ew bi tecrubekirina « parçekirina Sûriyê ji bo hesabê dewleteke biyanî » û « endambûna rêxistineke illêgal » hat tawanbar kirin (bi sûc kirin).

Mesûd Hemîd xwendekarekî rojnamevaniyê ye. Ew di 24 Tîrmeh 2003 de li Zanîngeha Şamê hati bû ragirtin. Sedema vê yekê ew bû ku wî li malperên entêrnêtê yên kurdî fotoyên xwepêşandana zarokên kurd li ber avahiya UNICEFê li Şamê, bi hinceta roja navneteweyî ya zarok, weşandi bûn.

Di rojên dawîn de, Hemîd mangirtineke birçîbûnê (grêva birçîbûnê) dest pê kiri bû ji bo protêstokirina mercên (şert) girtina xwe.

Di 11 Çirî 2004 de, rêxistina Reporterên Bê Sînor ev biryara dadgeha sûrî protêsto kir û azadkirina  Hemîd a tavil xwest.

Di 23 Teşrîn 2004 de, Amnesty International bangî serokê sûrî Beşşard El-Esed û wezîrê sûrî yê hundirî, gênêral Gazî Ken’an kir, ku tavil û bêmerc Mesûd Hemîd, Muhammed Mustafa, Şerîf Ramadan û Xalid Ehmed Elî, girtiyên wicdan ku bitenê ji bo ku mafê azadiya ravekirinê (axaftin û nivîsîn) bi kar aniye, berdin.

RAGIRTINA 3 CUHANÊN KURD

Di 14 Çirî 2004 de, 3 cuhanên kurd, Cuma Hesen Xelîl, Miqdad Hesen Xelîl (Cano) û Nesredîn Ehmed Xelef ji aliyê hêzên ewlehiyê yên bajarê Amûdê, li Kurdistana Sûriyê, hatin ragirtin. Ew bi beşdarbûna serhildana kurdî ya Adar 2004 hatin tawanbar kirin. Polîs serê sibê ket mala wan, bê ku ew tu tawanbarkirineke dadiyê (ji edaletê) bistînin.

RAGIRTINA 4 NÛGIHAYIYÊN KURD

Di 18 Çirî 2004 de, 4 nûgihayiyên (ne piçûk û ne mezin) kurd, Serbest Ebdulbaqî, Welat Muhemmed şeîd, Ehmed Şîxo Ebdullah û Nêçîrvan Salih Mehmûd, piştî penvçûneke bi çend nûgihayiyên ereb re ji aliyê hêzên ewlehiyê yên Amûdê hatin ragirtin. Ew bi « geşkirina hestên dijber ên etnîkî » hatin tawanbar kirin û birin ciyekî nenas, bê ku tu tawanbariyeke nivîskî bigihêje destê wan. Rêxistinên kurdî û yên mafên mirov bi xurtî li dijî vê pelixandina mafên mirov ên piçûktirîn protêsto kir.

KUŞTINA SERBAZEKÎ KURD

Di 29 Çirî 2004 de, xortekî kurd, Muhammed Şêx Muhammed, dema ku xizmeta leşkerî li navçeya Qutayfe dikir bi gulle hat kuştin. Laşê wî ji malbata wî re, li gundê Sinnare, li navçeya Efrînê, li Kurdistana Sûriyê, hat dayîn, bê ku ew sedema kuştina wî zanibe. Ji dema serhildana kurdî di Adar 2004 de, çend serbazên kurd hatin kuştin.

PROTÊSTO LI BER DADGEHA EWLEHIYA DEWLETÊ YA ŞAMÊ

Di 31 Çirî 2004 de, ji 600 Kurd bêtir, tevî nimînendeyên partiyên siyasî yên kurdî, kesahiyên dêmokrat, aktîvîstên civaka sîvîl û yên mafên mirov, parêzerên kurd û ereb û nimînendeyên hin balyozxaneyên (sefaretxane) biyanî, li ber Dadgeha Ewlehiya Dewletê ya Şamê civiyan, ji bo xwestina azadkirina 15 Kurdên ku piştî serhildana Adara 2004 hati bûn girtin. Û wan azadkirina hemî girtiyên bîr (fikr) ên sûrî û rakirina dadgehên istisnaî û rewşa awarte jî xwestin. Doza girtiyan hat şûn de xistin 28 Teşrîn 2004, lê wê rojê jî eynî protêsto li ber dadgehê bûn. Dadmend îcar neçar bû ku dozê ji nuh de şûn de bixe 29 Kanûn 2004.

SERSALIYA 44mîn A ŞEWATA SÎNEMA AMÛDÊ

Di 13 Teşrîn 2004 de, Kurdên sûriyê sersaliya 44mîn a şewata sînema Amûdê, ku tê de 283 zarokên 10-15 salî mirin, bîr anî.

Di Teşrîn 1960 de, serokê nahiya Amûdê, kolonêl Mustafa Şe’ban, ferman dabû hemî dibistanên bajêr ku biçin sînema Amûdê ji bo berhevkirina pere û şandina wî ji berpirsiyarên şoreşa Cezairê re. Ji zarokan re hat gotin ku ewê fîlmek li ser qehremana cezairî, Cemîle Bû Heyrêd, bibînin, lê fîlmeke xerab a tirsandinê ji wan re hat nîşan dan !  Bi ser de jî, li gel ku eywan piçûk bû, ew diviya bû ku, çend roj, du yan sê car bêtir zarok bipejirîne. Roja dawîn, 30 Teşrîn 1960, eywan bi nêzîkî 400 zarok tije bû bû, li gel ku wê bitenê dikari bû pêşwaziya 150 kes bike. Ji nişkan ve, agir bi motora ku fîlm digerand ket û gelek zû li her derê eywanê  belav bû. 283 zarok tê de mirin. Ev şewat di bîra Kurdên Amûdê de bi taybetî û Kurdên Sûriyê bi giştî hatiye kolan. Heta nuha, malbatên van qurbanan ji xwe dipirsin ku gelo çawa ev bûyer çêbû.

ALMANYA AJANEKÎ BALYOZXANA SÛRIYÊ RADIGIRE

Di 6 Teşrîn 2004 de, polîsê dizî yê almanî ajanekî balyozxana (sefaretxane) Sûriyê ragirt û ew bi casûsîtî û tehdîdkirina dijberiya (muxalefet) sûrî li derveyî welêt kir. Bi rastî, aktîvîstên sûrî yên ku li sirgûnê dijîn e.mail’ên tehdîdê ji aliyê casûsên sûrî distînin. Ev e.mail wan bi kuştina wan û zarok û malbatên wan tehdîd dikin. 

NÛÇEYÊN ÇANDÎ YÊN KURDÎ

KOMEKE ŞANOGERIYÊ JI KURDISTANA IRAQÊ DIÇE ALMANYA

Di 5 Îlon 2004 de, xwendekarên Akadêmiya Hunerên Bedew ya Suleymaniyê, ya Kurdistana Iraqê, şanoyeke muzîkî li şanoya almanî « Teater an der Ruhr Almanza », li bajarê Mülheimê, li Almanya, pêşkêş kir.

FÎLMEE KURDÎ YA ÎRANÊ XELATEK LI WELATÊ BASKÎ DISTÎNE

Di 26 Îlon 2004 de, fîlma kurdî « Kîso dikarin bifirrin » a fîlmçêkerê kurd ê Îranê, ku li Kurdistana Îranê dijî, Behmen Gobadî, Xelata Zêrîn Shell li fêstîvala navneteweyî ya San Sebastian, li welatê baskî, li Ispanya, stend. Fîlm rewşa rast a zarokên kurd ên Iraqê ku mill yan çîpên wan bi mînan (lexm) hatine jêkirin nîşan dide. Gobadî berê jî xelat ji bo fîlmên din, di 2000 de li Cannes (Fransa) û di 2002 li Chicago (Amerîka), stendi bûn. Fîlma wî « Şerr qediya » li fêstîvala fîlma kurdî li Londonê di Çirî 2004 de hat nîşan dan.

FÎLMEKE KURDÎ YA IRAQÊ LI BEYRÛT Û LONDONÊ TÊ NÎŞAN DAN

Di 26 Îlon 2004 de, fîlma « Vodka Lemon », ya fîlmçêkerê kurd ê Iraqê, ku li Fransa dijî, Hiner Salêm, li eywana Sofil li Beyrûtê, di Fêstivala Filma Beyrûtê de, hat nîşan dan. Fîlm rewşa civakî ya Ermenistana piştî kommunîzmê nîşan dide. Piştre, ew li Londonê jî, li hefteya fîlma kurdî, hat nîşan dan.

TÊLÊVÎZYONA SWÊDÎ BERNAMEYAN JI BO ZAROKÊN KURD PÊŞKÊŞ DIKE

Di Îlon 2004 de, têlêvîzyona swêdî ya 1mîn, SVT1, dest bi rêzeyeke weşanên bi kurdî ji bo zarokên kurd kir. Fîlmçêker rojnamevaneke vê têlêvîzyonê, Anna Wetterblad, û rojnamevanekî kurd, Cemal Batun, in.

FÎLMEKE KURDÎ YA IRAQÊ LI AMERÎKA TÊ NÎŞAN DAN

Di 02 Çirî 2004 de, fîlma belgeyî ya kurdî « The murderous Rign of Saddam » (Hukmê hov ê Saddam) li Design Center, li Hollywoodê, li fêstîvala Liberty Film, hat nîşan dan. Piştre, di 8 Çirî de, ew li New York, Chicago û Los Angeles jî hat nîşan dan. 

Ev fîlm ji aliyê fîlmçekerê kurd ê Iraqê, ku li Kurdistana Iraqê dijî, Cano Rojbeyanî (Evînî Films), Brad Maaske (The Iraqi Truth Project) û Earl Grizzle (Grizzle Productions) hatiye çêkirin.

Berê çend mehan, fîlmçêkerê kurd Cano Rojbeyanî du fîlmên din ên belgeyî jî, Gorên hevrayî yên Saddam û Elî Kîmyawî, çêkiri bûn. Ew jî li Amerîka û li fêstîvala fîlma kurdî li Londonê di Çirî 2004 de hati bûn nîşan dan.

FÊSTIVALA FÎLMA KURDÎ LI DONDONÊ 

Ji 6 heta 20 Çirî 2004, Fêstivala Fîlma Kurdî li Londonê bû. 14 fîlmên dirêj û 5 ên kurt, ku hin ji wan belgeyî û hin jî xeyalî bûn, ji parçeyên cihê yên Kurdistanê, hatin nîşan dan. Di eynî zemanî de, fîlmçêker beşdar bûn « atelier » û konfêransên cihê. Di destpêka sala bê de, ewê ev fîlm li eywanên sînemayên ingilîzî bên nîşan dan. 

FÊSTIVALA HELBESTVAN DILDAR

Di 21 û 22 Teşrîn 2004 de, Wezareta çandê ya kurdî Fêstivala helbestvan Dildar li eywana Mîdya li Hewlêrê, li Kurdistana Iraqê, bi beşdarbûna 300 helbestvan, nivîskar û ronakbîran pêk anî.

Dildar helbestvanekî cuhan bû dema ku Komara Kurdî ya Mahabadê, ku saleke tenê li Kurdistana Îranê bû, di 1946 de hilweşiya. Di şîna yek ji 4 efserên (zabit) ku ji aliyê leşkerê îranî hati bûn kuştin, Xelîl Xoşnav, de helbestvanê xort helbesta xwe ya navdar « Ey Reqîb » got. Ev helbest bû sirûda neteweyî ya kurdî, ku heta îro ji aliyê tevayiya Kurdên her çar parçeyên Kurdistanê hatiye pejirandin (qebûl kirin) û stiran. 

